
	“Улсын хэвлэл” Улаанбаатар хотноо 1956 онд хэвлүүлсэн номыг

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

БОЖЕНА НЕМЦОВА 
(1820—1862)

	Божена Немцова бол 1820 оны хоёрдугаар сарын 4-нд Вена хотод төржээ. Түүний эцэг нь гүнгийн эзэмшихүүнд адуучин, эх нь албан хаагч байжээ.

	Божена Немцова бол бага ба идэр насаа, жирийн тосгоны хүмүүс бүхий хүй нэгдлийн тосгоны ойролцоо Ратиборжуудын жижиг байранд өнгөрүүлжээ.

	Немцова бол анх 1843 онд хэвлэлд оржээ. «Квет» гэдэг сэтгүүлд үндэснийхээ сэргэн мандах хэрэгт зориулагдсан «Чехийн бүсгүйчүүд» гэдэг шүлэг нь нийтлэгджээ.

	Чехийн уран зохиолын алдарт шилдэг зохиолч Б. Немцова нь, хот тосгоны жирийн хүмүүсийн амьдралын тухай тууж, өгүүллэгүүдээрээ уран сайхан өндөр чадварыг байлдан олжээ. Тэр нь 1855 онд «Карла», 1856 онд «Зэрлэг Бара», 1856 онд «Хэрлийн дотор ба гадна», 1858 онд «Сайн хүн», 1855 онд «Эмгээ» гэдэг тууж, романуудыг бичжээ. Ялангуяа «Эмгээ» гэдэг романдаа Чехийн хуучны тариачдын дүрийг сайхан харуулжээ. Энэ роман нь хар харгислалын үед бүх чехчүүд мөрдөн хавчигдаж байсан жилүүдэд гарсан боловч түүний хуудас бүр нь хүчирхэг ард түмний оюун сэтгэл, тэдний эрх чөлөө, гэрэлт ирээдүйд гүн үнэнч үзэл санаагаар нэвтэрхий билээ.

	Б. Немцова нь 1848 оны хувьсгалчдад ойртсон ардчилсан эрмэлзлээр Австрийн харгисууд ба Чехийн хөрөнгөтний мөрдөлт хавчилтыг байнга няцааж байжээ. Үүний нь төлөө цагдаагийн байгууллагууд Б. Немцоваг мөрдөн хянаж байжээ. 

	Б. Немцова нь хүнд өвчний улмаас дөчин хоёр насандаа Прагад нас баржээ. Гэсэн ч түүний зохиолууд нь Чехийн ард түмний уран зохиолын санд арвин их нэмэр болсноор барахгүй. Чехийн ард түмнийг эрх чөлөөний тэмцэлд зоригжуулж иржээ. 

	Энэ эмхэтгэлд түүний «Карла» гэдэг туужийг хэвлүүлэв.


КАРЛА

	I

	Хаврын сайхан өглөө билээ. Бавариос Чехийн хил рүү хэсэг цэргүүд ойртон ирж явна. Тэдний араас нь ачаа хөсгүүд дагажээ. Урд талын тэргэнд, нэг офицер гэргийтэйгээ хамт суужээ.

	Офицерын тэрэгний хажуугаар жижигхэн охиноо үүрсэн нэг бүсгүй алхлан явав. Цэхэр нүдний нь өтгөн хар хөмсөг болон урт сормуус нь түүнд баахан уйтгартай байдлыг төрүүлэвч, өндөр гоолиг нуруутай, биерхэг, сайхан царайтай учир тэр эмэгтэй аятайхан харагдана. Тэр, Домажлиц тосгон хавийнхны тариачин бүсгүйчүүдийн адилаар хувцаслажээ. Хатуу эдээр хийсэн маш нарийхан бүстэй, ширүүн ноосон хар банзал, улаан тасамтай, хөх өнгийн ханцуйгүй хормогч, захандаа гүн ухдастай, урт ханцуйтай цамц өмсөж, толгойдоо улаан алчуур зангидаад, өсгийд нь тах хадаж бүч уясан шагайвч дээрээ, улаан оймс өмссөн төдийгөөр түүний хамаг гоёл гүйцэж байлаа.

	Уул өөд цочмогоор өгсөн гарсан энэ замын хоёр талаар нь шилмүүст мод голлосон харанхуй ой үргэлжилжээ. Эмэгтэй нэг л тэсэж ядсан түгшүүртэй янзаар урагшаа байн байн харж байснаа, гэнэт жигүүр ургасан юм шиг алхаагаа нэмэв.

	— Маркита минь, чи эцчихнэ. Охиноо бидний тэргэн дээр өг гэж түүнд их л санаа тавьсан байдалтай, офицерын гэргийн хэлэхэд:

	— Яах юм бэ? Охин, өтнөөс хөнгөн учир үүнийг нуруун дээр байгааг ч би мэдэхгүй байна гэж тэр бүсгүй хариу хэлэв.

	Офицерын гэргий түүнд дахин юу ч хэлсэнгүй. 

	Маркита, үүргээ эвтэйхэн болгож засаад, зам нь хэдий эгц цавчим болж байгаа боловч цэргүүдийн хойноос улам хурдлан алхлаа.

	Толгодын оройд гармагц мод шингэрч, замын хүмүүс ч түүнээс мултран гарахад, тэдний өмнө чех нутаг гуа үзэсгэлэнтэйгээр харагдаж эхэллээ. Энд тэнд өнчин ганц жодоо, гацуурууд торойж, бэл рүүгээ уудам ногоон бэлчээр цэлийж, түүний дунд тосгонууд харагдана. Энд тэнд ганцаар байгаа байшингууд алим жимсний цэцэрлэгийн дотор бараа нь харагдахгүй болсоор байв.

	Хүүхэдтэй хүүхэн хамгийн түрүүн, модны захад гараад:

	— Бурхан минь, биднүүс гэртээ ирэх нь энэ ээ, гэж хэлээд газарт сөхрөн сууж санаа алдлаа.

	— Бид гэртээ ирцгээлээ. Энхрий хайрт чех нутаг минь! Бидний зовлонгоо үзэх цаг төгслөө гэсэн чимээ зүг зүгээс сонсогдлоо. Олон цэргүүд баярласандаа малгайгаа дээш шидлэн инээлдэж, зарим нь эх орондоо ирсэн баяраа зөвхөн баясгалант чимээгүй байдлаар илчилнэ. Хүн бүхэн өөр өөрийн сэтгэлийн хөгжлийг янз янзаар илэрхийлнэ.

	Ойн захад дөнгөж гарч ирээд, тэрэгнээсээ буусан офицер:

	— Энд яасан сайхан юм бэ? гэж хүүрнэн хэлэхэд өвгөн цэрэг Баржа, урт сахлаа илэн:

	— Ноён надпоручик та дуулж соёрхоно уу? Энд сэтгэл ханатлаа дурлаж болшгүй тийм гуа үзэсгэлэнтэй юм аа. Ийм нутгаа хаяад явах учрал тохиолдоход тун хүнд байдаг юм. Би ийм зовлонг 30 жилийн өмнө өөрийн биеэр эдэлсэн юм даа. Би тэр үед, сэтгэл амрах сан болов уу гэж бодохдоо хүнээс ч зоволгүй уйлж билээ. Нэг залуу рекурт тэр хэвээр явсаар замд нас барж билээ. Бид Рехцийн тэнд нутаглуулсан юм сан хөөрхийг.

	— Ямар эхийн хүү бол доо, тэр? гээд офицер инээмсэглэв.

	— Тэр, тун зоригтой хүү юм сан. Гэвч бидэнд, төрсөн нутгаа орхиод, харь газар явахад хүнд минут цөөнгүй тохиолддог байж билээ. Зүрхэнд суусан энэ сэвийг юу ч арилгаж чаддаггүй бөгөөд хүн бол эх орноо ямагт бодсоор байдаг юм шүү гэхэд нь офицер гараараа дохин:

	— Энэ дэмий яриагаа орхи! «Эх орныхоо төлөө санаа зовно гэнэ үү»? гэж зандран хэлэхэд, өнөө цэрэг ямар нэг юманд уур нь хүрэхдээ сахлаа имэрдэг зангаараа имрэн, офицерын хэлснийг татгалзан:

	— Ноён надпоручик минь! Доктор юу л гэвэл гэг. Энэ бол эх нутгаа санасны өвчин байгаа юм гэв.

	Цэргүүдийг дөнгөж ойн захад гарахтай зэрэг, тариачид тэднийг үзэхээр ажлаа орхицгоолоо. Толгодын бэлд тоглож байсан хүүхдүүд хүртэл, модон дотроос олон хүн гарч ирснийг эхдээ хэлэхээр гүйцгээлээ. Түдэлгүй байшингуудаас нялх хүүхдээ тэвэрсэн эмэгтэйчүүд гүйлдэн гарч ирцгээхэд, тэдний хойноос ээрүүл утсаа барьсан эмгэд майжганан явцгаалаа. Ингэж ажил хийж байсан хүмүүс цэцэрлэгээ түр орхин, гэртээ байсан хүмүүс гэрээ түр эзгүй орхин, хөгшин хөвөөгүй цөм гарч ирцгээлээ.

	Нэг тариачин, магнай руугаа унжсан хар үсээ гэдрэг нь илээд гүвээн тийш саравчлан харснаа:

	— Энэ чинь германчлалаас эргэж ирж яваа манай цэргүүд байна шүү дээ гэхэд нь:

	— Тэгвэл тийшээ явцгааяа гэж хэн нэгэн нь хэлэв.

	Тэд бүгдээрээ явцгаалаа. Гэтэл тэдний нэг нь:

	— Эхнээр! Талх, давс, сүүгээ аваарай! Бодвол, цэргүүд лав өлсөж ундаассан биз гэж эхнэртээ хэлж амжжээ. 

	Өлмий дээрээ зогсон гэдрэгээ эргэн харсан эмэгтэй:

	— «Дорла! Ганча!» гэж дуудахад хоёр охин цэцэрлэг дотроос гүйлдэн гарч ирээд, тэдний хамт юм хадгалах газар луу далд орлоо. Бусад эмэгтэйчүүд ч гэсэн айлынхаа хүний эхнэртээ хэлсэн үгийг халуунаар угтан авч, юу байдгаа авчрахаар хүнс хоолны хойноос яаран гүйлдлээ... 

	Эрэгтэйчүүд хэтэрхий сонирхож байгаагаа мэдэгдэхгүйг хичээж, гүвээ өөд аажуухан, хөлөө дөнгөж хөдөлгөн алхална. Эмэгтэйчүүд, огт хөдлөхгүй юм шиг байгаа мөртөө зорьсон зүйлдээ ойртсоор байв. 

	Бүгдээрээ гүвээн дээр өгсөн гараад мэндэлцгээхэд, нэг тариачин:

	— Гэртээ харьж яваа цэргийн албан хаагчид уу? гэхэд

	— Яг тийм ээ. Гэртээ харих гэж явна гэж цэргүүд хэлэв.

	— Сайхан хэрэг, хаа ч сайхан байдаг авч, гэртээ харихад үүнээс улам илүү шүү дээ гэж нэг тариачин хэлэв. 

	— Таны тосгон ямар нэртэй бил ээ? гэж офицерын асуухад, бусдаасаа хамгийн ойролцоо зогсож байсан нэг өвгөн ангийн үсээр хийсэн улаан малгайгаа өргөн, их л эелдэг янзаар:

	— Ходово гэдэг юм, ноён дарга гуай минь, гэж дуртайхан хариулахад

	—Тэр сүмтэйг юу гэдэг вэ?

	— Энэ бол Трганов гэдэг, эрхэм ван минь! Тэрнээс цаана нь муж болно. Тэр харагдаж байгааг Домажлиц гэдэг юм. Домажлицаас баруунтаагуур, тэр гүвээн дээр сүм байгааг харж байгаа биз дээ? Энэ бол ариун Вавржинц гэдэг гүвээ боловч бид үүнийг Золбоот толгой гэж өөрсдийнхөөрөө нэрлэцгээдэг юм. Золбоот толгой дээр Рупит ой, модны цаана Страж гэдэг тосгон, түүний цаахантаа Салк гэдэг уул, тэрнээс цааш Патежниц гэдэг тосгон байдаг бөгөөд ингэж нэг уулын цаана нөгөө уул, нэг тосгоны цаана нөгөө тосгон үргэлжилдэг гэж тэр өвгөн, модон гаансаараа тал бүр тийш заан ярив.

	— Миний найз Маркита бид хоёр тэр Страж тосгоны чинь улс шүү дээ гэж сахалтай хүн ярианы хажуугаар оролцоход

	— За тийм байж л дээ гэж өвгөн толгойгоо дохин хэлэв.

	— Та нар минь хэнийхэн бэ дээ? гэж өөр нэг тариачин сонирхон асуухад

	— Бартовынхан гэж цэрэг хариу хэлээд толгойгоо омогтойгоор дээш өргөн, офицерыг харж:

	— Манай элэнц хуланцууд маань энэ хязгаарт чинь их эрх дархтай явсан улс юм шүү, эрхэм дарга минь! Тэд өөрийн туг, өөрийн жанжинтай байсан бөгөөд урьд чөлөөт хүмүүс байсан юм. Манай тосгоны байгаа тэр газарт, тэдний харуулын төв байр нь байдаг байснаас бид одоо хүртэл түүнийг «манаанд» суух гэж ярьцгаадаг юм.

	Өвгөн тариачин санаа алдан:

	— Үнэндээ, яг ийм байсан юм даа гэж зөвшөөрөн хэлэхэд

	— Домажлицийн хажуу дахь уулан дээр байгаа тэр эвдэрхий сүмийг юу гэдэг байсан юм бэ? гэж офицер шалгаан асуув.

	— Ризенберк гэдэг юм. Үүний дор нь булш байдаг гэж улс ярьдаг. Энэ ч лав худал үг байх аа. Арай ч ихэс дээдэс эднийг, ингэж үнэн хэрэг дээрээ байж байгаа юм шиг хэвтэж байг гэж орхихгүй биз ээ? Ризенберкийн дор манай дарга нарын маань бунхнууд байдаг гэлцдэг юм. Кдынаас Баварын хил хүртэл үргэлжилсэн энэ уулсыг Итгэлт өндөрлөг гэж нэрлэдэг юм. Энэ Итгэлт хайрхан дээр жилдээ нэг удаа алтан шүүр ургадаг гэж олноороо ярьдаг. Гэвч ямар өдөр ургадаг ба түүнийг яаж тастаж авдгийг хэн ч мэддэггүй шүү.

	— Энэ бол булт үлгэр. Би энэ нутагт зарц явахдаа, Итгэлт хайрхнаар олон удаа мал хариулж явсан боловч тийм алтан шүүр байхыг огт нь олж хараагүй билээ гэж сахалтай хүн, өвгөний хэлснийг няцаан хэлэхэд, Маркита хөндлөнгөөс нь:

	— Энэ бол зөвхөн шөнийн цагт гарч ирдэг юм байлгүй дээ? Ингэхдээ ариун Ян дээр маргалт цэцэг яг шөнө дунд цэцэглэдэг шиг тэгж цэцэглэдэг юм байж л дээ. Хэрвээ гэм хийгээгүй хүүхэн, алтан шүүрийн дор цагаан алчуур дэвсвэл түүнээс цэвэр алтан цэцэг ойчдог гэж бас ярьцгаадаг юм гэж хэлэхэд, 

	— Тэгвэл яагаад, одоо болтол нэг ч хүн тэгж чадаагүй юм бэ? гэж хэлээд офицерын инээвхийлэхэд:

	— Эш, ноён минь, тэр харанхуй шөнө алт олох гэж амиа хайрлахгүй явж байх хэн байх бил ээ? Шөнө гэдэг чинь өөрийн ах дүү биш шүү дээ гэж Маркита хэллээ.

	— Юу үнэн бол тэр үнэн гэсэн юм гэж өвгөн тариачны хэлэхэд, офицер асуултаа цааш үргэлжлүүлэн:

	— Тэр харагдаж байгаа уулыг танайхан юу гэж нэрлэдэг вэ?

	— Би түрүүн Итгэлт уул, өндөрлөг хайрхан гэж хэлсэн шүү дээ! Харин цаана нь гэвэл Гвездинец, бас тэгээд Мөнгөн хайрхан үргэлжилнэ. Мөнгөн хайрхны бэлд Мөнгөн хөндий байдаг. Эрт урьд цагт эндээс мөнгө авдаг байсан гэлцдэг. Тээ тэнд байгаа бараг үүлэн дор шахам харагдагч хоёр уулыг Персвят, Девы марий... гэдэг юм гэхэд нь,

	— Энэ чинь Осер, Арборец гэдэг уул шүү гэж офицер түүний үгийг таслахад, өвгөн гаансаараа зүүн тийшээ зааж:

	— Танайхан тэгж нэрлэдэг байж л дээ! Бид өөрөөр нэрлэдэг юм гэж хэлээд, цааш нь үргэлжлүүлэн: — Эрхэм ноён та, тэр талд харагдаж байгаа хар уулан дээр нэг сүм байгааг харав уу? Тэр чинь Пржимда гэдэг сүм. Дээр үед энэ сүмд манай нутаг дээр нэг ч ван, гүн байлгахгүй гэж тэмцээд, Чехийн нэгэн тайж ихэд зовсон юм гэдэг билээ. Мөнхийн дурсгал нь түүний шагнал болж дээ, хөөрхий минь! Ийм юм байлаа, үгүй хоёрын ялгаа ч юу байх вэ дээ! Хэрэв таны нүд сайн бол эндээс Пльзец бас харагддаг шүү. Биднүүсийн зогсож байгаа энэ нурууг Черхов, модыг нь хар мод гэдэг ээ.

	Өвгөнийг ингэж нутаг орныхоо тухай ярьж байтал, эмэгтэйчүүд хэдий нь талх, сүү, тос, хуушуур, зөгийн бал зэрэг гэрт нь юу л байснаа авчирцгаагаад:

	— Бурхны заяасан юмыг минь болгоон таалж үзээч гэж хэлээд нэг эмэгтэй, авчирсан идэш уушныхаа юмыг гачуур модны доорх зүлгэн дээр дэлгэн тавив. Офицер ба түүний гэргийд зориулан паалантай таваг, ясан халбаганууд ба сүүний аяга авчирч өглөө. Бусдууд нь цөм дүүрэн сүүтэй ваараас аягаараа утган ууцгаалаа. Авчирч өгсөн дайллагын юмнууд нь ирсэн хүмүүст тааламжтай болсон учир тариачин бүсгүйчүүд баярлацгаана. Ахимаг настай нэг нь Маркитын хажууд зүлгэн дээр сууцгааж, залуу охид гэртээ харьж байгаа юм шиг тал тал тийшээ тархан одоцгоолоо. Гэвч хэн анхааралтай харсан хүн тэрхүү уудам хөндийг дүүрсэн цэцэрлэгийн доторх ногоон дунд цагаан алчуур зангидсан хар үстэй толгойнууд ба улаан бүчээр уясан урт сайхан гэзгүүд олныг олж харах байжээ.

	Нэг эмэгтэй Маркитыг нэлээд удаанаар сүрхий анхааралтай ажиж байснаа:

	— Би чамайг нэг л үзсэн шиг санагдах юм! Таван жилийн өмнө нөхөр нь цэргүүдтэй герман руу явахдаа, ухаангүй болоод байхад нь толгод дээрээс манайд аваачиж байсан тэр хүүхэн арай чи биш байгаа даа? гэж асуухад нь:

	— Яах аргагүй үнэн ярьж байна. Тэр чинь би мөн байна. Тэгж санаа тавьсан явдалд чинь таныг бурхан өршөөг. Харин авгай та, тун их өөр болчихсон учраас таньсангүй шүү! Өвчтэй байгаа юм биш биз дээ? гэж Маркитын асуухад:

	— Салхинд цохиулчхаад одоо тун их шаналж байна. Бүх биеэр минь хуян шар ус гүйчихжээ. Үүгээр ч үл барам зовлондоо дарагдан хатлаа. Эндхийн авгайчуудтай зөвлөх хэрэгтэй, тэд чинь ийм өвчнийг эмчилдэг юм. Гэвч намайг бурхан өршөөж тусалж байх аа!.. За, эдний чинь, аль нь чиний нөхөр юм бэ?

	— Одоо надад нөхөр байхгүй. Хөөрхий минь харийн нутагт нас барсан даа гэж Маркита зовуурьтай хэлэв.

	— Чамайг бурхан тайвшруулаг... Энэ чинь чиний охин уу?

	— Миний охин.

	— Чи одоо хаа очиж суух вэ?

	— Стражид байгаа гэртээ харина. Тэндхийнхэн намайг таньдаг, би ч тэднийг цөмийг нь танина. Эрхбиш төрсөн тосгон маань хамаагүй дээр шүү дээ!

	— Чи чухам үнэн хэллээ гэж тариачин эмэгтэй Маркитын шийдвэрийг батлан сайшааж байв.

	Эмэгтэйчүүд ба зочид сэтгэлээ ханатал ярилцацгааж, зочломтгой ёсыг ч бүх зүй журмаар нь явуулж гүйцмэгц офицер явцгаая гэж хэллээ. 

	Цэргүүд, тэдэнд талархлаа илэрхийлэн «Бурхан та нарт эрүүл энхийг заяатугай!» гэж ерөөцгөөхөд нь тариачид ч «Замдаа мэнд сайн яваарай» гэж хариу ерөөцгөөлөө.

	Цэргүүд Домажлицэд өнжихөөр буув. Маркита энд өөрийн нөхөдтэй салах ёс гүйцэтгэв.

	Маркитыг уйлахад цэргүүдийн нүднээс нулимс бөмбөрч байв. Эднүүс бараг таван жилийн турш харь газар цуг байцгаасан улс билээ. Офицерын гэргий охиндоо платье авч өгөөрэй гэж хэлээд Маркитын гарт нь хоёр алтан мөнгө атгуулаад, адресаа бичсэн тэмдэглэлийг өгөөд:

	— Хайрт минь, энэ тэмдэглэлийг далд хий! Хэрэв надтай цуг явахыг хүсэхгүй бол ядахдаа Прагад надад дээр нэг оч л доо. Харин тэгэхдээ Карлыг дагуулж очно шүү гэж нэмэн хэлэв.

	— Чамд юм уу, эсвэл Карлад ямар нэг хэрэгтэй болбол бидэнд шууд хэлүүлж байгаарай даа гэж офицер сануулан захив. Офицер ч шударга Маркитыг хайрладаг ба гэргий нь ч түүний бужгар үст охиныг үрчилж авахыг дуртай зөвшөөрөх л байжээ.

	— Би чамтай салах ёс гүйцэтгэхгүй. Намайг мөдхөн гэртээ эргэж харина гэж хэлээд, манайханд баяр хүргээрэй гэж Барта уйлж байгаа Маркитын үсийг илэн байж хэлэв.

	Энэ өдөр нь яг зах зээлийн наймааны өдөр байжээ. Энэ учраас Маркита тэр дороо таньдаг хүнтэйгээ тааралдаж, тэр нь гэрт нь хүргэж өглөө.

	 


II

	Страж тосгоны ахлагчийн гэргий, зарц нартаа өгөхөөр зуушны зүйлийг нөөцөлсөн байжээ. Түүний эелдэг дүүрэн царайд нь сүүдэр сүүмэлзэн, номхон дорой дуугаар хэлсэн нь:

	— Гурван цаг болж байна. Тэр бас л байдаггүй ээ... Хар муу хуухайг даа!.. Түүнийг хот руу, Диян тийш аваад явчхаагүй байгаа даа? Намайг шууд уур хилэнгийн сав руу шидэж орхилоо шүү!.. Тэр чинь биедээ хэчнээн их мөнгөтэй явдаг, яана аа!..

	Талбай дээр гэнэт буугаар буудаж байгаа юм шиг шилбүүрийн дуу гарлаа. Ахлагчаас нь өөр, энэ тосгонд шилбүүрээ ингэж дуугаргаж чаддаг хүн нэг ч байгаагүй тул ахлагчийн гэргий, лав түүнийг ирж байна гэж мэдмэгц сэтгэл нь тайвшрав. Ингээд нөхрийгөө ирэхэд халуун хоолтой байхын тулд зуухныхаа дэргэд очин, сүүдгэнэн бүүдгэнэнхэн ажиллаж гарлаа. Төдхөн хашаанд морь тургиж, минутын хэр болоод ахлагч Милота, хүүхдээ тэвэрсэн нэг эмэгтэйг дагуулан гэртээ орж ирэнгүүтээ:

	— Ээж ээ, хө, чи хар! Би хотоос хэнийг дагуулаад ирээв! гэж эзэн хэлэхэд, ахлагчийн гэргий гаднаас орж ирсэн эмэгтэйг харан баясгалантайгаар:

	— Богородица Клашовская, энэ чинь Маркита шив дээ! Чи хаанаас гараад ирэх нь энэ бил ээ?

	Маркита өөр лүү нь сунгаж байгаа гарыг нь атган:

	— Би Домажлицэд цэргүүдтэй ирсэн юм. Чиний эзэн, намайг гэртээ авчирлаа гэж хариу хэлэв.

	— Энэ охин чинь чинийх үү?

	— Минийх ээ.

	— Ээ хөөрхий минь, амар мэнд өсөж торних болтугай! Энэ чинь яг интоор шиг сайхан амьтан байна даа! Орооч дээ..! За энэ сандал дээр суу!.. Би зөвхөн хүүхдээ хооллуулчхаад, одоохон эргээд ирье гэж хэлээд, гэрийн эзэнтэй яаран гарч, хаалганы цаагуур далд оров.

	Маркита хүүхдээ сандал дээр суулгангуутаа:

	— Танай гэргий чинь ер өтөлдөггүй хүн юм даа!

	— Хэрэв өтөллөө гэж гомдвол нүгэл болох сон... Энэ маань хуй салхи шиг л явж байдаг аа гэж хэлээд Милота, цамц шляп хоёроо тайлан орныхоо хавьд өлгөв.

	Үнэндээ ч энэ ахлагчийн гэргий нь цовоо цолгин авгай байжээ. Тэр, хэдхэн минутын дараа хоол ба шинэхэн тос, сүү, цагаан бялуу авчирч ширээн дээр тавиад:

	— Одоо юм ид! Өгөөмөр хүн өглөгч гэсэн юм. Маркита минь, өөртөө, бас охиндоо огтлоод өг гэж хэлээд, дээр нь хэрчээд орхисон хатуу булан тавиастай байгаа талхаа Маркита руу ойртуулан түлхэж өглөө.

	— Хоолны шинэ сүү шүү, хийгээд уул л даа. Энэ бол бидэнд маллан өсгөж өгсөн Пеструхи гэдэг үнээний чинь сүү шүү! Саяхан нэг сайхан охин тугал гаргаад байгаа юм.

	— Пеструхи номхон үнээ байсан шүү. Харин Рытуля чинь муухай ааштай, элдвийн юм гаргачхаад байдаг сан. Миний гараас саалийн хувинг минь хэчнээн олон алдуулчихдаг байсан гэж бодно гэж Маркитын хэлэхэд, 

	— Чамайг Германд явчихсанаас хойш тэрний эвийг олж чаддаг хүн нэг ч байсангүй. Тэгээд алдаатай ч гэсэн зарахаас өөр аргагүй болсон юм гэж гэрийн эзэн хэлэв.

	— За Германд ямар шуухан сууж байснаа ярь л даа, хонгор минь! Чиний нөхөр Драгонь юу хийж байв? Тэр бас эргэж ир ээ юү? гэж ахлагчийн гэргий асуухад:

	— Тэр эргэж ирээгүй, үхсэн гэж Милотын хэлэхэд, түүний сайхан санаат гэргий айн сандарч, нулимсаа асгаруулан, 

	— Чамайг бурхан ирж тайтгаруулаг! Тэр хөөрхий амьтанд ямар гай тохиолдчихов доо! Тэр чинь бас сайхан, эрүүл чийрэг хүн байсан шүү дээ.

	— Нутгаа санасаар байгаад л гэж Маркитын хэлэхэд, 

	— Хэрэв нутагтаа л буцаж ирээгүй юм бол түүнийг чинь юугаар ч аргалж болшгүй зүйл ээ! гэж ахлагч хэллээ.

	— Гэсэн ч цэргийн хүнийг чинь хугацаат албаа гүйцээгүй бол ямар явуулах биш дээ! Үүнийг Драгонь минь ингэнэ гэж ер итгэдэг ч үгүй байсан юм аа. Нутгаа санана гэдэг бол дэмий үг. Цэргийн хүн бол ямар хүүхнүүд биш дээ! гэж ямагт өөрөө ярьдаг сан. Гэвч яая гэх билээ дээ! Хэрэв зүрхэнд нь гуниг суувал, эр хүн ч гэсэн түүнийг давдаггүй л байжээ гэж хэлээд Маркита, хоолойд нь хэсэг юм тээглэсэн тул халбагаа тавилаа. Хэсэгхэн зуур дуугүй болсноо, дахин цааш үргэлжлүүлэн:

	— Хэрэв тэнд загалмай зүүлгэсэн эцэг Барт нь байгаагүй сан бол Драгонь лав оргочих байсан юм даа. Хэрэв ингэвэл түүнд өөрт нь хэчнээн муугаар төгсөж болохыг тайлбарлан өгөөд сэтгэлийг нь засаж тайвшруулдаг байсан юм... Гэвч та өөрөө, миний тэр захидлыг унш л даа! Хэрэв тэр үед хүүхэд минь өвдөөгүй бол ч би нүд ирмэх зуур алга болчих байсан юм. Гэвч өвчин саатуулсан юм даа, намайг. Ох, чамайг чөтгөр аваачвал, би тэр дороо нөхөр тийшээ явчих байсан юм даа.

	— Чамайг хүрээд очиход тэр чинь баярлаагүй юү! гэж гэрийн эзэгтэйн асуухад, 

	— Намайг гэр орныхоо тухай юм ярих буюу манай дуу дуулахад бага зэрэг хөгжилтэй болдог боловч, түүнийг дахиад л уйтгар эзэлдэг байжээ. Тэр маань манай ууган хүүхэд, үхэхийг ч хайрлахгүй байж билээ. «Хүүхдээ биедээ авах бүрдээ үүнийг бас л цэрэгт өгчихнө шүү дээ, бурхан минь гэж хэлдэг сэн» Үүнээс хойш нэг жил өнгөрөөд энэ охин төрлөө. Драгонь, яг сэргээд боссон юм шиг л тун их баярласан юм. Хожим нь гэнэт турж, муудсаар муудсаар эцэст нь үхлээ. Төрсөн нутгаа нэг хараасай гэдэг ганцхан хүсэл түүнд байсан юм. Хөөрхий тэр амьтанд, ийм аз тохиолдоогүйгээс одоо тэр маань харь нутагт хаягджээ. Цэргийн албан гэдэг ямар зол жаргалгүй алба юм бэ! Эх, эхнэр нэг бүрийг бурхан авраг гэж хэлээд Маркита гиншин уйлав.

	Маркита минь тайвшир! Бүгд бурхны эрхэнд байдаг юм. Ийм зовлон ганцхан чамд биш, харин олон тооны эх, эхнэрүүдэд тохиолддог юм. Үүнээс өөр ч байж болохгүй юм. Манай эзэн болох хаан төрдөө бид зарагдах тавилантай шүү дээ! гэж Милота тайвшруулаад: — Драгонь нас барсаар хэр удаж байна? гэж асуув.

	— Эртүүд яг нэг жилийн ой нь өнгөрсөн.

	— Тэгвэл чи яагаад эртхэн гэртээ эргээд ирэхгүй байсан юм бэ?

	— Загалмай зүүлгэсэн эцэг Барта, намайг замд нялх хүүхэдтэй ганцаархнаа явж болохгүй гэж зөвлөсөн билээ. Ингээд цэргүүд гэртээ буцдаг, намар цагийг хүлээ гэж ятгаж хэлсэн юм. Намар болоод ирэх дээр тэднийг хавар явна гэж хэлжээ. За ингээд л өвлийн хүйтэн цагаар ганцаараа явах аргагүй болоод хаврыг хүлээлээ. Энэ жилдээ нэг офицер авгайнд зарагдаж, бараг түүнтэйгээ загалмай зүүлцсэн ах дүүс болчих дөхлөө. Тэр намайг Прагад аваачих гэж тун их хүссэн боловч, би та нар дээрээ эргэж ирэхээр шийдсэн билээ. Хэрэв би та бүхэндээ урьдын адилаар зарагдаад л байвал тануус намайг хөөхгүй биз дээ?.. Хэрэв бурхан өршөөж охиныг минь үлдээвэл, танайд охинд маань таарсан ямар нэг ажил олдох байх гэж бодно гэж нэмэв.

	— Манай залгаа байшинд, нэг сул өрөө бий. Чи тэнд охинтойгоо нүүж ор! Бид чамайг тэжээх болно. Өвөлдөө ажил багасахтай зэрэг чамайг өөртөө бага сага юм нэхүүлэхийн тул би зөвхөн бага газар дээр олс тарья. Манай эхнэр чамд хоёр галуу өгөг! Чи түүнээс охиндоо ноолуураар нь дэвсгэр хий! Урьдынхаа янзаар л ажиллаад бай! За сэтгэлд чинь одоо хангалттай санагдана уу? гэж бага зэрэг бодоод Милота хэлэхэд

	— Их баярлалаа. Милота чамд түмэнтээ баярлалаа гэж хэлсэн Маркита, Милотынд ажиллая гэснээ мэдэгдэхээр түүнтэй гар барихдаа нүднээс нь нулимс дусалж байв.

	Хоол идсэний дараагаар гэрийн эзэн ч ажилдаа орж, Маркита ч тэр дороо гэрийн эзэгтэйн ажилд тусалж гарлаа.

	— Чамайг хэн гэж дууддаг вэ? гэж гэрийн эзэгтэй бяцхан охинд хандан асуухад, жижигхэн охин доошоо унжсан хар хөмсөгтэй, цэнхэр нүдээ дээш өргөн эзэгтэйг хараад:

	— Карла гэдэг юм.

	— Маркита, чи ямар хөгийн нэр өгсөн юм бэ? Би бүх насандаа ийм нэр ер дуулаагүй юм байна гэж, тэр эзэгтэй гайхан асуулаа.

	— Би үүнд огт хамаагүй. Манайд хүүхдийн нэрийг голдуу загалмай зүүлгэгч нь өгдгийг чи мэднэ шүү дээ. Би ч ингэе гэж тэр загалмай зүүлгэгчид хэлсэн юм. Гэвч эмэгтэй хүүхдийг Карла гэж нэрлэнэ гэж хэн санах бил ээ дээ?

	— Ийм нэр, календарьд байна гэж үү дээ? гэж ахлагчийн гэргий асуув.

	— За, эрхэм хутагт ламбугай л юу ч гэж татгалзаагүй болохоор, ийм нэр байдаг л юм байлгүй дээ.

	Тариачин эмэгтэй толгойгоо сэгсрээд охиндоо хэсэгхэн бялуу авч өгөв. Дараа нь түүний бужгар үстэй толгойг илээд өрөвдөж хайрласан янзтайгаар:

	— Юу ч гэхэв, тэнд чамайг загалмай зүүлгэсэн нь л их аз болж дээ, хөөрхий чааваас!

	— Чиний Петр хаа байгаа вэ? гэж Маркита асуухдаа ярианыхаа сэдвийг өөрчлөхийг хүсжээ.

	— Медаковт сургуульд байгаа. Түүний өсөж том болсныг хараад чи лав гайхна даа. Нэг жил болоод л тариаланд гарна даа тэр чинь!

	— Танайд тэр үеэс хойш ам бүл нэмэгдээгүй юү?

	— Хайрт минь, чи ч манай явдлыг мэднэ биз дээ. Надад нэг охин заяасныг, бурхан өөртөө аваад явчихсан юм. Гэтэл түүнтэй залгаад л бас нэгтэй болчихсон юм. Одоо тэр маань нэг ч тогтож сууж чаддаггүй цовоо амьтан болчхоод байна гэж хэлээд ахлагчийн гэргий инээд алдав.

	— Тэр чинь одоо хаа байна вэ?

	— Түүнийг галуу хариулагч эмэгтэй аваад цөөрөм рүү явсан. Тэр ногоон дээр эрхэлж байхдаа дуртай юм.

	— Чи өөрийнхөө охиныг хэн гэж дууддаг вэ? гэж Маркитын асуухад

	— Гана гэдэг.

	— Гана гэдэг чинь сайхан нэр байна. Охинтой болсон чинь сайн хэрэг. Бүсгүй хүүхэд бол цэцэрлэг доторх саргай цэцэг шиг гэрийг чимдэг юм. За тэгвэл Карла энэ хоёр найз нар болог! Намайг хүүхдэд хэчнээн хайртайг чи өөрөө мэдэх газар, охиныхоо тухай санаа тавихыг надад даалга гэж Маркита гуйж хэлэхэд

	— Тариа хадах цаг болох үед түүнийг тал руу аваад явах уу, эсвэл гэртээ орхиод явах уу гэдэг зовлонтой явдал гарах юм. Маркита минь, чи л гэр орны ажилд туслалцахын хамт, малууд болон ахмад зарц, галч нарыг харалцаж байж үз! Би бүх юмтайгаа тариаландаа гарч байя.

	Маркитад, зөвхөн ийм хариунаас өөр ямар ч тушаал шаардагдаж байсангүй. Дөрвөн жил болоод буцаж ирэхэд нь энэ байшингийн юу нь ч өөрчлөгдөөгүй бөгөөд юм бүхэн байсан газраас хөдлөөгүй байв. Харин зөвхөн Гана гэдэг охин төрсөн ба Рыжулю гэдэг ааш муутай үнээгээ худалдаад, цэцэрлэгт нь зулзага модууд ургасан байлаа.

	Нуур дээгүүр үлээдэг хурдан салхи, түүний усны нам тайван байдлыг өөрчилж байгаагийн адилаар Драгонийн гэргий Маркит нутгаас эргэж ирсэн ба Адам Барта бас удахгүй эргэж ирнэ гэсэн мэдээ тосгоны нэг хэвийн нам гүм амьдралыг сонинтой болгожээ.

	Эрэгтэй, эмэгтэй, чавганц, охид, зарц нар ба жижигхэн хүүхдүүд хүртэл Маркита ба түүний дуулдаагүй сонин нэртэй, буржгар үст охиныг үзэхээр цөм ахлагчийнд ирцгээнэ. 

	Германд ямар янзтай сууж байсныгаа ба Павлын гэрийнхэнд Петрийн тухай, Петрийнхэнд Павлын тухай яриагаа тоо томшгүй олон удаа дахин давтан ярих явдал Маркитад тохиолдлоо. Эмэгтэйчүүдийн нэг нь герман хүүхнүүд хоол хошоо яаж бэлтгэдгийг, нөгөө нь тэнд юм яаж нэхдэгийг асууж, эрэгтэйчүүдийн зарим нь тариа будааны тухай, зарим нэг нь Германы тариачид Христосын шашин шүтдэг эсэх тухай сонирхон асууна. Маркита мэддэг юм бүхнээ цөмийг ярьж, мэдэхгүй юм дайралдахтай зэрэг Бартаас асуу гэж хэлсээр байв. Дараачийн өдөр нь энэ тосгоны хүүхэд нэг бүрд хүртэл, Маркита энэ дөрвөн жилийн дотор яаж амьдарч байсан нь тодорхой болж, Маркитад ч хэнийд ямар хүүхэд төрсөн, хэн хуримаа хийсэн, хэн нас барсан зэрэг нь цөм тодорхой мэдэгдэв.

	 


III

	Барта гар урлалын ямар ч юм сурч авсангүй. Харин тэр малчин байхдаа, өөрөө зөөлөн цагаан модоор том жижиг халбага, давсны сав хийж сурчээ. Мөн Лэксвийн модоор ээрүүл хийгээд, дараа нь түүнийгээ сайхан будаж сурчээ. Цэргийн албанд явах болж, энэ ажлаа зогсжээ. Гэвч Барта өөрийнхөө юмыг хайрлан гамнаж чаддаг аргынхаа ачаар, арван дөрвөн жил цэргийн алба хаахдаа бага биш мөнгө хураан хадгалж чаджээ. Барта цэргээс буцаж ирээд, энд орох эвтэйхэн сууц ба идэх хоолыг олов. Энэ бүхэн нь тэр цагт олонтой тал цэнтэй явах бололцоог түүнд өгчээ. Барта, юм бүгдээр бүрэн хангагджээ. Гэвч эхний үед тосгонд тамхи олдохгүй байсан явдалд, Барта их гуньж байжээ.

	Тохиолдсон зовлонгоо гаргаж хэлсний дашрамд нь тэр зовлонг хуваалцаж байгаа ахлагч:

	— Барта минь, чи энэ талаар хөөцөлдөж үз! Чи бол өөрийн орон байртай, мөн мөнгө зоостой болсон төдийгүй, цэргийн алба хааж биеэ даасан худалдаа хийх гавьяатай болсон хүн тул чамд лав зөвшөөрөл ч олдоно биз. Бидэнд ч гэсэн хот руу хүн явуулж байна гэхгүй, гар дор амар юм гэж хэлжээ.

	Барта ч ахлагчийн хэлснийг зөвшөөрөв. Багш нь түүнд өргөдөл зохион өгснийг тэр даруйд нь явуулаад, хүссэн зүйлийн хариу нь ч удалгүй хүрэлцэн ирлээ. Барта зөвшөөрлийн бичгээ хармаандаа хийж аваад, хот орж том адрес захиаллаа. Тэр үеийн заншлаар түүнийхээ дээр нь урт ганс зуусан, их сахалтай турк хүний дүрс зуруулжээ.

	Гэртээ эргэж ирээд, тэр адресаа цонхныхоо тэнд хадахад нь бүх тосгоныхон түүнийг үзэхээр гүйн ирцгээлээ. Хүүхдүүд бие биедээ «... Антон!.. Адом!.. Наашаа ир!.. Үүнийг хараач: манай «айлтгах нь бас дээр нь гаанстай байдаг байна шүү» гэж ярилцацгаан, тэр хүүхдүүд бужигналдан Бартын цонхны ёроолоор гүйлдэнэ.

	Бартын байшин нь цэвэр сайхнаар гялалзана. Юм бүхэн нь байр байрандаа тавигджээ. Зөвхөн зарим нэг юмыг нь жаахан өөрчлөөд тавьчихмаар санагдаж байсан нь хүн хүнд зовлон мэт санагдана. Гэвч Барта бол өөрийнхөө юмыг өөрөө л хийж сурсан хүн тул өөр хүнд юү ч хийхийг зөвшөөрдөггүй зантай билээ. Барта өглөө босохтойгоо зэрэг тоос шороогоо юу ч үлдээлгүй сайхан цэвэрлээд, хамгийн түрүүнд цонхон дээр байгаа усан үзмийн модоо усалж, дуу сургаж байсан дууч шувуундаа тэжээлийг нь өгөөд дараа нь ширээн дээр жин хэмжүүрүүд, хутга, хэвэг модны өөдөс тавьж, тамхиа татах зуураа цонхон дээр байгаа туркийнхээ зургийг харахдаа түүний цамц нь муухай хир болсон эсэх, нүд нь сох хатгагдсан эсэх зэргийг мэдэхээр шалган хараад, сахлаа нэг илчээд ажилдаа ордог зантай юм. Ажил хийхийнхээ оронд сүмд мөргөл үйлдэхээр явдаг, ням гарагаас бусад өдрүүдэд Бартын ажил өглөө бүр ингэж эхэлдэг байжээ.

	Түүнд ажил мундахгүй их байжээ. Барта том жижиг халбага, ээрүүлийг зэгсэн гоёмсгоор хийж чаддаг тул тэдгээрийг эрж хүсэх явдал их байжээ. Барта ажил хийх бүрдээ, ямагт өөрийнхөө орчин тойронд олон үзэгчидтэй байдаг билээ. Түүний дэргэдүүр өнгөрсөн хэн боловч, хэрэв тамхи худалдан авахгүй ч гэсэн заавал түүнтэй мэндэлж ядахдаа «Барта юу хийж байна вэ?» гэж асууна. Нялх хүүхэдтэй авгайчууд хүртэл хэдийгээр юм захиалах гээгүй атал заавал түүний ойрхон явж өнгөрнө. Бартатай уулзахад заавал нэг ярьчихмаар юм гардаг байжээ. Маркитаас бусад тариачдын дөнгөж дуулах төдий болсон кофе чанахыг хүртэл Барта хийж чадна. Хүүхдүүд ч гэсэн Бартад хайртай байлаа.

	Гэвч Барта, бусад хүмүүсийн дотроос Маркита ба загалмай зүүлгэсэн охин Карладаа илүү хайртай байжээ. Маркита нь түүнд бусдаасаа илүү тус хүргэж чадах байжээ. Барта, түүнтэй Маркитын сайн таньдаг өөрийн нөхдийг дурсаж, Драгонийн тухай ба өнө эртний явдлынхаа тухай ярилцахад таарах байжээ. Карла үргэлж түүний өвдөг дээр дэвхрэн нааддаг ба мөн Барта ч ням гараг бүрд сүмээс алим, цагариг боов түүнд авчирч өгдөг байжээ. Гэвч Маркита, Карлыгаа түүний дэргэд ганцхан цаг ч гэсэн үлдээхийг хүсдэггүй явдал эвгүй санагддаг байжээ.

	— Чи чинь хүүхдээ дандаа хармаандаа авч явахыг боддог ямар тэнэг зантай юм бэ? гэж Маркитыг хүүхдээ аваад явах бүрд нь Бартын хэдэхэд:

	— Барта минь ээ! Намайг энэндээ хэчнээн хайртайг чи мэднэ шүү дээ! Умай дотор байх цагаас нь аван би үүнээсээ нэг ч алхам холдож байгаагүй болохоороо, хэрэв энэ минь л байхгүй бол надад хэчнээн уйтгартай байх вэ! Ер нь охин хүүхэд эхдээ хамаарагддаг шүү дээ гэж Маркита өөрийнхийгөө зөвтгөдөг байжээ.

	— Энэ чинь охин болчихсон нь л тэнэг юм даа!

	— Загалмайт эцэг минь та надад хүү байсан бол дээр гэж хүсэж байна уу? Хүү төрүүлж үйлээ эдлэн өсгөчхөөд, дараа нь цэрэгт явуулах, бас хүний нутагт үхүүлэхэд, эх хүнд юу нь баясгалантай байх юм бэ?

	— Бүгдээрээ үхдэггүй шүү дээ. Би ч гэсэн амьд л байна шүү дээ!

	— Энэ ч бага хэрэг байна. Чи үүнд ямар хамаатай юм бэ? Бүгд ч иймгүй шүү дээ!

	— Чи тэгээд яах гэсэн юм бэ? гэж Барта уурлан сахлаа мушгин асуухад,

	— Юу хүссэнээ хэл гэж үү? Хэлэх ч юм алга. Талийгаач Драгонь минь байсан бол мөн л энд чам шиг, бидэнтэй хамт сууж байх байсан юм гэж хэлээд Маркита буруу тийшээ харав. Маркита ингэж үе үе Бартыг тэсэж ядтал нь уурлуулдаг байжээ.

	— За чухам энэ учраас л би тэгж хэлж байна шүү дээ. Хэрэв чи хүүтэй байсан сан бол би түүнийг чинь сэлмээр цавчихад сургах байсан юм. Тэр ч миний хамаг байдаг эрдмийг авч «манайхны элэнц хуланц нар» шиг болох байсан юм.

	— Чи өөрийнхөө эрдэм номтойгоо зайл! Надад түүнийг чинь сонсох дур алга. Би хүүхэнтэй болсондоо бурханд баярлана! 

	Эдний маргалдаан голдуу ингэж төгсөнө. 

	Барта орой болгон ахлагчийнд очдог бөгөөд ням гарагт шууд үдийн хоолныхоо дараа очдог билээ. Энд талын тариачид зун нь хашаан дотор модны сүүдэрт, өвөл нь байшинд цугларч, зөвлөн ярилцдаг байжээ. Тэднээс үдэш орой архи уух ба ясан пай тоглохоор гуанзанд очицгооно. Энэ цагуудад цэргийн амьдрал ба жагсаалын алба нь Бартын ярьдаг хамгийн дуртай сэдвийн нэг нь байжээ. Өвгөчүүлийн нэг нь ямагт түүний хэлснийг эсэргүүцэн хариулж, ням гараг бүрд л нэг хэлсэн шалтгаанаа давтан хэлнэ.

	— Чиний энэ цавчих эрдэм чинь хэнд хэрэгтэй юм бэ? Энэнтэй, энэгүй бид Францын дайнд өөрийгөө үзүүлсэн улс аа, биднийг дөнгөж цугларуулж буу зэвсэг олгомогцоо, мундир ч өмсүүлэлгүйгээр хатгах, жадлах эрдэмд сургадаг байсан юм... Биднийг нэг герман офицер сургадаг байв. Бид түүний хэлж байгааг ойлгодоггүй байснаас юу ч сураагүй юм. Юу ч ойлгодоггүй тэнэг толгойт, улаан малгайтай цэргүүдэд ер юм сургаж чадаагүйдээ тэр эрхэм дээдэс их л ядран, гунигт гашуун зовлонгоо эдэлсэн юм. Гэтэл байлдаанд орохтой зэрэг л манайхан буу зэвсгээ ид шидтэйгээр ашиглан францчуудын толгойг хяргаж, бахдам ажилласан юм аа... Үүнийг хөндлөнгөөс харж байвал ямар их сүртэй юм харагдах байсныг бүү мэд! Улаан малгайтан л хаа явбал, тэндээс хөлийн шөрмөс мэд, амь наана, там цаана гэж зугтдаг сан! Ингэж байхыг манай офицер гуай харангуутаа: «Би та нарыг ингэж байлдаж чаддаг гэж ер санаагүй юм» гэхэд «Эрхэм ноён офицер аа! Бид өөрийнхөөрөө байлдаж байна» гэж бид хариулдаг байж билээ.

	Сонсогч хүмүүс энэ үлгэрийг хэдий тоо томшгүй удаа дуулсан боловч яригчийн хөдөлгөөнд тааруулан толгойгоо дохиж их л сэтгэл ханамжтай сонсоцгооно.

	Гэсэн ч Барта өөрийнхөө цавчих эрдмийг шургуугаар хамгаалан тэмцэнэ.

	Барта, эмэгтэйчүүдийн дотор л орчихвол, түүнийг тэд заавал эхнэр авах хэрэгтэй гэж шаарддаг байжээ. Тэднүүс, нэг нь нэг хүүхэн, нөгөө нь өөр хүүхнийг зааж Бартыг суу гэж шаарддаг болов. Барта, «хамаг юм өөрийн хашаанд байсаар атал би заавал Барбарийнд очихын хэрэг юү бил ээ?» гэсэн ганцхан хариуг тогтмол хэлдэг байжээ.

	Гэвч Милота нэг өдөр түүнтэй Маркитын тухай яриа үүсгэсэн далимдаа түүний санааг мэджээ.

	— Хэрэв би түүнтэй бол ч сууна л даа! Энэ бол сайн хүүхэн бөгөөд намайг өөртөө дурладгийг ч мэднэ. Би түүний охинд тун их хайртай юм гэж хэлээд, сахлаа нэлэнхийд нь дагуулан имрэв.

	— За, хүлээж бай! Би чиний хайрт руу чинь очоод ирье! Тэр лав татгалзахгүй биз! Чи ч гэсэн тийм муу эр биш, бас тэгээд амь зуулгатай хүн шүү дээ.

	— Чухам даа. Би өөрийгөө яавч нэг ашигтай л хүн гэж боддог гэж Барта хэллээ.

	Милота маргааш өдөр нь хариуг нь авчирч өгөхөөр болзжээ.

	Барта энэ өглөө ерийнхөөсөө эрт босжээ. Тасалгаагаа шүүрдэж байгаад гэнэт зогсон, юм бодсон янзтайгаар сахлаа илсэн боловч, түүний хар хөх нүдэнд нь дотоодын ямар нэг баяр хөөр болсны тэмдэг гэрэлтэнэ. Тэр одоо юу бодож байгааг хэн яаж мэдэх бил ээ? Барта туркийнхээ цамцыг ажиглан харахаа мартсан төдийгүй ээрүүлийнхээ дундхыг хийхийн оронд халбагаа буджээ.

	Гэтэл хоолны дараагаар Милота байшинд нь орж ирэнгүүтээ:

	— Нөхөр минь, чи энэ үүлнээс бороо орно гэж бүү хүлээ! Маркита чамтай байтугай хэнтэй ч суух хүсэлгүй гэнэ! Энэ золиг, муу сайн хүүхнүүдийн ухаан санаанд юу байдгийг хэзээ ч мэдэх арга алга! гэж ямар ч хөндлөнгийн мэх хэрэглэлгүй шууд илчлэн хэлэхэд

	— Ингэнэ гэдгийг би аль эрт мэдэж байсан юм гэж Барта хэлээд, сахлаа хуруугаараа илээд, бага зэрэг дуугүй байснаа: — Милота минь, чи л битгий энэ тухай олонд зар тавьчхаарай даа гэж нэмэн хэлэхэд нь:

	— Чи битгий зов! Цөм салхинд хийсэж тонилог! гэж Милота тайтгаруулж хэлэв.

	Хэдий ингэж сэтгэлийг нь тайтгаруулсан боловч Барта бүхэл хоёр өдөр турш сахлаа шөрвөлзүүлэн хөдөлгөлөө. Зөвхөн гурав хоног дээрээ нүүрээ толинд харвал сахал нь зааны соёо шиг гозойсон байв. Түүнийгээ доош нь илж эхлэв. Барта бүхэл өдрийн турш сахлаа янзалж засаад, орой нь ахлагчийнд очив.

	Маркита босго дээр зогсон, гэрийн шувуунуудад хоол өгч байв. Маркита түүнийг дотноор угтан мэндэлж, гараа сунган өгөөд, «Цөм хуучин янзаараа байг» гэж хэлэхэд нь Барта түүний гарыг атган:

	— Яах вэ, тэр хэвээр л байвал ч байг гэж хэлээд байшинд явж оров. 

	Тэд үүнээс хойш энэ тухай нэг ч удаа дурсахаа больсон төдийгүй, тус тосгоны эмэгтэйчүүдийн хэнийх нь ч толгойд Бартаас, хэзээ эхнэр авах гэж байгааг нь асуух гэсэн бодол төрөхөө больжээ.

	— Миний гал голомтод одод гялалзах үед эхнэр авна гэж Барта хариу өгнө гэдгийг тэд урьдаас мэдэцгээж байжээ.

	 


IV

	Карла, Гана хоёр, зэргэлдээ оршигч гацуур мод шиг жилээс жилд бие биедээ эвтэйхэн бөгөөд үргэлж адилхан хувцастай явдаг учир тэднийг бүх тосгоноороо ах дүүс гэж үздэг болжээ. Хэрэв энэ охид Маркитатай хамт сүмд очиж мөргөх буюу гадуур зугаалж явбал, дандаа нэг өнгийн бүч тойруулан оёсон яг адилхан гоёмсог улаан банзал ба хөх, улаан, хар тороор хийсэн хантааз, цагаан цэцгээр хийсэн бүс, малгайг өмсөнө. Тэр хоёр, үсээ нэг хөхөл болгон сүлжээд үзүүрт нь гал улаан залаагаар ав адилхан гоёжээ. Ажлын өдрүүдэд тэд бараан өнгийн банзал ба урт ханцуйтай цамц өмсөнө. Гэвч тэд цаг ямагт цэцгээр гоёно.

	Карла, хоёр зуны турш галуу хариулж, түүндээ их дуртай болжээ. Өглөө эрт босож, өглөөний хоолоо идээд, өөртөө ба Ганад зориулан хоёр хэсэг талхыг уутандаа хийж аваад бургасан шилбүүрээ барин галуунуудаа туун гарна. Галуунууд нь гуаг гуаг дуугаран пингээсээ гарцгаан хашаанд ороход, Карла тэднийг тайвшруулахын тул «тоодог, тоодог, тоодог» гэж дуудахад галуунууд сүргээрээ ялгаран, цөөрөм рүүгээ явцгаана. Галуу маллагч охид, хөвгүүд нэг дор дайралдах бүрдээ, ихэд баяр хөөр болцгоодог байлаа. Хүүхдүүд дуу дуулцгаах буюу нарчлах, усчлах, цагаан тэмээчлэх зэрэг бас бус олон тоглоомоор нааддаг байжээ. Тэд тоглож гүйцээд цөм бөөгнөрөн суухад хамгийн ахмад настай нь ямар нэг зүйлийг ярьж өгдөг билээ.

	Барта, тахианы газар очих ээлж тохиолдох бүрдээ үүгээр ирдэг байлаа. Ингээд хүүхдүүдэд цэргийн элдэв сургууль, тоглоом зааж өгөхөд нь жижиг хивгүүд түүнийг нь маш их сонирхдог болжээ.

	Карла ч энэ тоглоомд үргэлж оролцдог байсан учир, Барта ч түүнийг өөрийн хайрт охины хувьд ямагт офицер болгодог байлаа. Гэвч энэ тухай дөнгөж мэдээ сонсмогцоо Маркита, Барта, Карла хоёрт уурлан:

	— Чи ер нь олигтой хүн болох шинжгүй, муу ёрын амьтан байна шүү гэж охиноо загнахад нь Барта уурлан:

	— Чи эрэгтэй хүүхдээ л бас ингэхгүй юү! Харин өөрийнхөө тэнэг зангаар охиноо битгий бузарла гэж хэлээд сахлаа имрэн, ууртайгаар нулимаад гарч явлаа. 

	Гэвч үүний дараа Барта хүүхдүүдтэй галууны бэлчээрт уулзахад хүүхдүүд тоглоом зааж өгөхийг хүсэхэд нь Барта бас л Карлыг орхиж чадсангүй. Карла бол түүний гол баатар нь мөн төдийгүй, цэргийн тоглоомыг бусдаасаа илүү сурч чаддаг шавь нь байжээ.

	Барта зөвхөн сэлмээр цавчих төдийг Карлад сургаад зогссон биш ээ. Түүнтэй хамжин халбага, ээрүүл хийдгээр үл барам цөөрөмд очиж, цагаа тун ашигтай өнгөрүүлдэг юм.

	Сүм ба сургууль байдаг Медаков гэдэг тосгон нь Стажаас хоёр уулын цаана байдаг тул өвөл болоход Карла бусад хүүхдүүдтэйгээ цуг тийшээ очдог билээ. Ингэж явахдаа тэднүүс нэг биш удаа цасан шуурга, алхам ч газар харагдахгүй мананд олонтоо дайралддаг байлаа. Гэвч Карла замаа сайн мэддэг учир нүдээ аниад явсан ч гэрээ алдахгүй олдог байжээ.

	Карлыг сургуульд орсноос хойш гурав дахь өвөл нь Ганын ээж яармагаас Ганад зориулж нэг самбар худалдан авчээ. Энэ самбарын дээд талд нь цагаан дээр бичсэн хар үсэг, түүний дээгүүр нь эр тахианы өнгөөр будсан нь Ганад маш тааламжтай санагдав. Үүнээс гадна Гана эрээн юмны өөдсөөр угалз тавьсан сийрсэн цүнхтэй боллоо.

	Эх нь Ганад энэ бэлгийг гардуулан өгөх зуураа:

	— Чи одоо сургуульд явах болно. За бас тэгээд бичиг эрдэм ч сурах болно гэж хэлэхэд, Гана Карлатайгаа нэг дор суралцах болсондоо баярлан дэвхцэв.

	Сургуульд ямар сайхан байдаг, мөн багшийгаа ангиасаа гарахтай зэрэг эрэгтэй хүүхдүүд ширээн дээгүүрээ хэрхэн харайн гүйлддэг, бас сургуульдаа ирэх замдаа эрэгтэй хүүхдүүдийн хугалж өгсөн гацуур модны хугархай дээр суун, эмэгтэй хүүхдүүд уулын оройгоос яаж гулгадаг зэргийг Карла, Ганад цөмийг хэлжээ.

	— Петр намайг хунгар луу түлхэх гэхэд нь би түүнийг цасаар шидсээр эцэст нь Петр хамаг юм нь нойтон болоод гэртээ харьдаг юм гэж Карла бардангуй хэлж дуусахад, Гана сургуулийнхны энэ баатарлаг үйл явдлын тухай яриаг амьсгаагаа даран, нүдээ ч цавчилгүй анхааран сонсжээ.

	Ганын ээж, түүнийг Карлад даатгаж орхижээ. Петр тэр өвөл сургуульд явахаа болиод байсан учир охид ч гэртээ буцаж ирэх замдаа онц учрал явдалтай тохиолдохоо больжээ. Харин Гана нэг удаа горхи руу халтиран унаж, хөлөө цохисон учир гишгэж чадахгүй болтлоо өвтгөжээ. Карла найзыгаа гэрт нь хүртэл нуруун дээрээ үүрсээр явж иржээ. Маркита өвчтэй хэсэгт нь нэг хар тос түрхээд боосон тул өглөө болоход эдгэрсэн байв.

	Охид, өвөл үзсэн зүйлийнхээ тал хувийг зундаа мартчихдаг байсан боловч Гана дөрвөн жилийн дараа ном уншиж чаддаг болсон төдийгүй, тав дээр тавыг нэмэхдээ хуруугаа даралгүй тоолж чаддаг болжээ. Эх нь би ч гэсэн ингэж чаддаггүй учир миний охинд үүнээс илүү эрдэм хэрэггүй гэж боддог болов.

	Карла үүнээс илүү юм мэддэг болжээ. Карла унших, бичих, тоо бодохыг чадамгай сурчээ. Тэр ч байтугай тосгоны ахлагчид дээд дарга нараас ирсэн бичиг, зааврыг хүртэл уншиж чаддаг болжээ. Ийм учраас Карлыг хүн болгон магтаж, гэрийн эзэгтэй хүртэл түүнийг эрдэмтэй сайн багш болох охин гэж ярьдаг болжээ.

	Он жил ч ус шиг урсан өнгөрч л байлаа. Бяцхан охид ч өсөж торниод, гэр зуурын ажлын талаар эхдээ туслах болжээ. Тэднийг харж явдаг залуус ч гараад ирлээ. Ахлагчийн гэр бүлийн тухай юм дурсахтай зэрэг «Ганыг хэнтэй суулгах бол?» гэсэн асуудал гарах нь цөөнгүй байжээ.

	Гана бол дугариг царайтай, цэнхэр хөх нүдтэй, эелдэг сайхан зантай хүүхэн болжээ. Түүнийг эхтэйгээ яг адилхан болох нь гэж ярьцгаадаг боловч эх нь түүнийг өөрийн тосгоны хамгийн гуа үзэсгэлэнт хүүхэн болно гэж санадаг билээ.

	Карла бол үзэсгэлэнтэйн хувьд өөрийн найзад хүрэхгүй юм. Гэвч түүний бараан царай руу нь байн байн ажиглаад байвал аяндаа сэтгэлд тааламжтай болж эхэлнэ. Карла бол насаар бага боловч биеэр том учир түүнийг эхээсээ нэлээд өндөр, яс томтой хүн болно гэж хүлээхэд болохуйц санагдах болжээ. Түүний унжсан хар хөмсөгтэй бор нүд, өтгөн сормуус, хэрээний далавчны өнгөтэй үс нь яг Маркитыг дуурайсан бөгөөд харин эцгээсээ дуурайсан юм гэхэд зөвхөн сайхан хамар, доод уруулын доодох жижиг хонхорхойгоос өөр зүйл байсангүй. Харин Карла нь эмэгтэй хүнд баймааргүй дэндүү том амтай юм. Гэвч гоёмсог цагаан шүдээ яралзуулан инээхдээ Карла, хэнд ч тааламжтай санагддаг билээ. Карла бол загас шиг шаламгай бөгөөд ямар ч ажилд эв дүй сайтай ажээ. Карла юмыг харахтайгаа зэрэг түүнийг яаж хийвэл зохихыг тэр дор нь мэдэж чаддаг байжээ.

	Карла, юм нэхэх, хатгах, хоол унд хийж, хувцас хунар угаах энэ бүхнийг хийж чадна. Мөн цамц, хантааз зэргийг сайхан оёж чадна, бас тариа будаа хадах, цайруулах ажлыг хийж чадна. Үнэндээ тариа хураах үед, Карла шиг тийм цөхрөлтгүй ажилладаг хүүхэн байгаагүй юм. Карла бол тариа тарих, газар хагалахдаа, Петр шиг тийм алдартай ажиллаж чаддаг төдийгүй, Петр ч гэсэн мориндоо Карла шиг хурдан мордож чаддаггүй байлаа. Гана, үнээг саалийн үеэр сайхан зантай болгон эрхлүүлж чаддаг боловч үнээнүүд Ганыг дуугарахад, Карлыг ганц хашхирахтай зэрэг номхон томоотой болдог шигээ, тийм нам тайван болдоггүй байжээ.

	Нэг үгээр хэлэхэд ахлагчийн гэргий Карлын ажил хийж байгааг харах бүрдээ «чи ёстой л Маркитынхаа дүйтэйг дуурайжээ» гэж магтдаг ёсоор ажилч бүсгүй болжээ. Энэ учраас Петр хүү нь Карлатай их дотно байгааг хараад тэд дургүй нь хүрдэггүй билээ. Тэр ч байтугай ийм хүүхэд бол үржил сайтай хэсэгхэн газраас ч дээр гэж ярьцгаадаг болжээ.

	Маркита охиндоо олон янзын итгэлийг өгч байжээ. Маркитын бүх баяр баясгалан, зол жаргал нь охиндоо шингэжээ. Маркита нялх байхад нь хар нүднийхээ цэцгий мэт хайрлаж өсгөсөн охиндоо, одоо том болох тутам нь улам их хайртай болжээ. Хот, хөдөө хаа ч гэсэн өөрийн нь найз нэртэй, ховч эмс бишгүй л олон байдаг тул айлын нь авхай нар хэл амаа билүүдэн, Карлыгаа яг л «хяналтын газар дахь хүүхэн» шиг дагаж явах юм гэж Маркитыг буруушаадаг байжээ. Бараг цөмөөрөө шахам Петр, Карлад дурлаж байхад эцэг эх нь саад тавихгүй байна гэж мэдэж байсан тул нэлээд олон хүний хор шар нь хөдөлж байжээ. Петр бол хөрөнгө, буянтай гуа сайхан залуу бөгөөд гэтэл Карла бол зөвхөн хоосон зарцын охин билээ. Энэ явдалд бүгдээр атаархан «үүнийг Маркита л хийж байгаа хэрэг. Тэр бол ахлагчийнд баруун гар нь шүү дээ» гэж ярьцгаадаг болжээ.

	Гэвч энэ бүхнийг Маркита тэгж байна гэж бодсон бүгдээрээ маш их төөрөлдөн эндүүрчээ. Карла хэнтэй суух бол гэсэн яриа цухуйхтай зэрэг л Маркита «Петр ч юм уу, өөр ямар нэг хүнтэй Карла суухгүй» гэж хэлдэг байжээ. 

	Айлынхан нь энэ үгийг сонсоод «Ямар сонин хэрэг вэ? Маркита шал дэмий ярьж байгаа биз» гэж дахин ярьцгаажээ. Тэр нэг өдөр ахлагчийн авгай Маркитаас ингэж асуув:

	— Маркит аа, чи яагаад дандаа Карлыг хэнтэй ч суухгүй гэж хэлдэг юм бэ? Ингэдгийн учир нь юу вэ?

	— Би үүнийг хэлж чадахгүй. Иймд дахин ингэж шаардахгүйг гуйя. Эрхэм эзэгтэй та намайг мэднэ шүү дээ!

	— Энэ бол ертөнцийн жам. Яагаад охин хүн байж нөхөртэй суухгүй гэдэг юм бэ? гэж ахлагчийн гэргий шаардангуй асуухад

	— Карлыг хүнтэй суулгасан, суулгаагүйгээс ертөнцийн гэрэл унтрахгүй шүү дээ гэж Маркита хэлэв.

	Гэрийн эзэгтэйд энэ зүйл хачин санагдав. Эзэгтэй, өөрийн нөхөр Милотад, хүү Пертрт энэ учрыг сайн хэлж, түүнд Карла дурлаж байгааг юу гэж үзэхийг өөрөө мэд гэж даалгасан тухайгаа хүртэл дурсан ярихдаа:

	— Петр минь, чи яг үнэнээр нь хэл! Карла чамд ямар санагддаг вэ? гэж Милота, өглөөгүүр тариаланд гарч явахдаа хүүгээсээ шууд асуухад,

	— Юугаа ярих юм бэ? Надад тэр аятай санагддаг боловч түүнд би аягүй санагддаг юм гэж ууртай янзтай хэлэхэд, эцэг нь тосон авч:

	— Чи түүнтэй энэ талаар ярьж үзсэн үү?

	— Дэмий юм яах гэж ярьдаг юм бэ! Түүнтэй ингэж яриад ашиг олно гэж үү? Тэр бол ямар ч хүнийг дамшиглачихдаг юм. Хэн нэг хүн түүнд ойртох юм уу, тэврэх гэж оролдвол тэр чинь учир начиргүй уурлаж, толгойтой үсийг нь зулгаадаг юм. Жишээ нь, өнгөрөгч долоо хоногт Вавара Будровиц тэдний цонхны дор зогсоод, Карлыг яв гэхэд нь тоохгүй байсан учир Карла түүний толгой руу хувингаар ус цутган хөөжээ. 

	Милота тас тасхийтэл инээд алдан:

	— Карла чинь бага зэрэг зэрлэг шүү янзтай болохоороо энэ ч үнэн байлгүй. Гэвч, ийм зан нь арилаад орхивол Карла ёстой сайн хүүхэн байгаа юм. Хүүхдүүд минь тануус жаахан соргог байцгаа! Тэд нарыг шохоорхоцгоож байна.

	— Би Карлад байвал зохих хэмжээнээс нь хэтэртэл хайртай. Гэсэн ч Карла энэ тухай дуулахыг ч хүсэхгүй юм гэж Петр хэлэхэд нь:

	— Чи жаахан хүлээж бай! Цагаа болоод ирэхээр нэг учир ургана гэж эцэг нь түүний сэтгэлийг засаж хэллээ.

	Ахлагчийн авгай өөрийнхөө нөхрийг хамаг учрыг нь мэдэж байгаа гэж санаж байсан боловч Милота урьдхаасаа илүү мэдсэн юмгүй байжээ. Ахлагчийн гэргий, өөрийн саналыг Маркита ба Карлын хэнтэй ч хуваалцахгүй гунигт бодолд орсондоо бухимдаж, тохиолдсон энэ зовлонгоо зөвхөн сайн танилын харьцаанд хутган шингүүлсээр байв. Сайн танилууд нь түүний хэлсэн бүгдийг цааш дамжуулсаар л байна. Ингэсээр Маркитын нууц санаа юу болохыг бүх тосгоноороо гайхах боллоо.

	Гэтэл юм таахдаа дуртай нэг авгай гарч Карлад лав нэг жиг байх шиг байна гэж сэжиглэв. Тэр хүүхэн өөрийн нээлтийг өөр нэг хүнд хэлж, тэр нь гурав дахь хүнд дамжуулан ярьсаар, эцэст нь өнөөх сайн сэтгэлт танил авгай нь уг мэдээг ахлагчийн гэргийд хүргэн ирэхдээ, Карлын бие дээр учиргүй муухай уртай тул Маркита, Карлыгаа Петрт өгөх дургүй байгаа бөгөөд хуримаа хийсний дараа Карла түүнд гай болж магад гэж болгоомжилж байгаа юм гэж хэлжээ.

	Маркита энэ тухай юу ч бодож байгаагүй тул ахлагчийн гэргийг ингэж хэлэхэд ихэд уурлан:

	— Энэ хүүхний юуг нь буруутгачихсан юм бол! Миний охин бол усны замгийг ч хөдөлгөдөггүй, томоотой охин атал хүн бүхэнд зам дээрх сондуул шиг харагдах нь юу вэ? Хүнд байхгүй юмыг нь байлгаж яриад, байлаа гэсэн ч хүний хэл түүнд наалдахгүйг бурхан сахиус болгоож байгаа юм гэж Маркита чарлах шахам чанга уйлан хэлэхэд:

	— Маркита минь, тайвшир! Үүнийг хэн ч хараахан итгээгүй байна. Тийм бодолгүй, тэгж ч яаж болдог юм бэ? Хэрэв чиний Карла л миний Петерт минь үнэн сэтгэлтэй байвал тэр үүнийг ажиглахгүй шүү дээ гэж ахлагчийн хүүхэн нэмэн хэлэв.

	Маркита, Карлын ариун сайхан биетэйг ахин дахин нотолсоор байсан боловч амжилт муутайхан байв. Урьд ч гэсэн Маркитын үгэнд итгэхгүй байсан ахлагчийн гэргий, ийнхүү ямар ч шалтгаангүй юм бол охиноо хүнтэй суулгахгүй гэдгийн учир юу юм бэ? гэж бүр ч эргэлзэн гайхав.

	Тосгон даяар цуу уг их таржээ. Нэг хэсэг нь Карлын дутагдлыг ихэсгэн хөөрүүлж, нөгөө хэсэг нь түүнийг магтан сайшаах зэргээр хүн бүр янз янзын юм ярилцан, зах хязгааргүй үргэлжилсэн тааврууд явж байлаа.

	Энэ бүгд нь Петрийн дургүйг хүргэв. Эцэг нь нэг өдөр «Чи юунд ингэж, тас хяргуулсан тарианы иш шиг болчхоод байна вэ? Дэмий яриаг бүү итгэ! Заавал гоё сайхныг нь хөөцөлдөөд байхын хэрэг юү бил ээ? Харин ганцхан л эрүүл энх хүүхэн л тохиолдвол болох нь тэр! Түүнээс биш энэ авгайчуудын дэмий чалчихыг мориор тойрч яваад ч гүйцэд сонсохгүй шүү дээ» гэж Петрт хэлжээ.

	Петр эцгийнхээ үгийг дагаж, Карлатай урьд байсан ёсоор харилцаатай байхаар шийдэв. Гэвч түүнийг цуу үг үймүүлж, урьдхаас нь арай өөр болгосныг Карла мэдэж байжээ. Энэ учраас Петр ойртон ирэхэд нь «Петр минь зайл. Би аюултай юмтай хүн» гэж Карлыг хэлэхэд Петр улам ойртон тэврэх гэхэд нь «Надаас зайл! Миний суганд хорт могой бий! Хэн надад гар хүрэх гэвэл түүнийг хатгана» гэж хэлээд цааш түлхэв. Тосгоноор тарсан дэмий яриа түүнийг ер зовоохгүй байгаа бололтойгоор Карла ингэж хүн бүхнийг даажигнаж байв.

	Бартын зэвүү хэнээс ч илүү хүрч «Би бол түүний загалмай зүүлгэсэн эцэг нь. Энэ учраас би түүнийг хэнээс ч илүү мэднэ. Энэ эхнэрүүд шал дэмий чалчиж байгаа хэрэг! Эдний амнаас ууж болшгүй ийм бузар ус гоождог юм» гэж хэлжээ.

	Бартыг дэндүү цухалдан бухимдаж байгааг хараад, тэр нэг удаа Милота ингэж хэллээ,

	— Ээ дээ, Барта минь! Овоо босгоогүй бол шувуу хаанаас суух вэ? Энэ ч заавал нэг ортой дог оо! Үүнийг яах гэж ингэж нэг их яриад байсан юм бэ? Хэрэв энэ хоёр нэг дор л амьдрах тавилантай төрсөн юм бол хүн юү гэж хэлээд ч тусгүй шүү дээ. Энэ учраас үүнийг орхиё, гэж хэлжээ.

	Энэ хов ярианд ганцхан Гана л оролцоогүй бөгөөд хэрэв охид түүнийг өдөн хатгаж «Гана, чи л чухам ямар болохыг нь ганцаараа мэднэ шүү дээ» гэж хэлэхэд нь Гана:

	— Би яаж мэдэх юм бэ?

	— Та хоёр чинь нэг дор унтаж, нэг адилхан хувцасладаг шүү дээ?

	— Хамт ч унтдаггүй, хамт ч хувцасладаггүй. Тэгдэг гэлээ ч гэсэн яадаг юм бэ? Карла ямар байлаа ч гэсэн бид найз хэвээр л үлдэнэ.

	 


V

	Тариа хураалт өнгөрч, өвсөө аль хэдий нь хураагаад, хамгийн сүүлчийн хэнз ногоогоо хүртэл хаджээ. Дараа нь муу агаартай урт унжуу үдшүүд ирж, эхний цас ормогц охидын лаглайн суух үе эхэлжээ. Гэрийн эзэгтэй өөртөө ба зарц хүүхэндээ, эрэгтэйчүүдийн зуны хувцас нэхэх буюу дээс, шуудай хийхэд зориулан олс бэлтгэжээ. Бяцхан охид нимгэн ёрог давуу нэхэх гэж ноолуур бэлтгэжээ.

	Бартын ээрүүлийн наймаа сүрхий амжилттай явагдаж байв. Өөр ямар ч хүн ээрүүлийг Барта шиг тэгж гоёж чаддаггүй тул дурласнаа мэдүүлэхийг хүссэн залуу эр бүхэн охидод ээрүүл бэлэглэе гэвэл ганцхан Бартаас авдаг байжээ.

	Эхний долоо хоногийн оройн суултыг ахлагчийнд хийхээр болзжээ. Карла үдийн хоолны дараагаар, цагаан тугалгаар зүрх, шувуу, цэцэг зэрэг элдэв угалз хээ гаргаж, леквийн модоор хийсэн ээрүүлээ байшингийн тагтнаас авчрав. Карла ээрүүлдээ цас шиг цав цагаан ноолуур ороогоод, түүнийгээ улаан бүчээр цэвэрхэн боожээ. Бүчнийхээ үзүүрийг хоёр төмөр ногоон навчтай, хиймэл гантигаар хийсэн саргай цэцэг зоомол зүүгээр хатгажээ. Карла ээрүүлээ ноолуур дунд зоосон учир энэ бүхэн нь онц гоёмсог харагдана.

	Маркитыг байшинд орж ирэх үед Карла өөрийн хийсэн ажлыг үзэж байв.

	— Энэ хэний ээрүүл вэ? гэж Маркитын асуухад

	— Ээж ээ, та үүнийг танихгүй байна гэж үү дээ? Миний энэ зуны хийдэг тэр ээрүүл шүү дээ!

	— Чи үүнээс болж зомгол шааж байгаад нүдээ гэмтээсэн биз дээ? Чи үүнийг яах гэж ингэж гоёсон бэ? Нэг ч баян чинээлэг айлын охин ийм ээрүүлгүй байхад, чамайг ганцаараа ийм ээрүүл барихад гайхуулж байна гэж хэлнэ шүү дээ гэж эх нь сануулав.

	— Би үүнийг өөртөө гэж ингэсэн юм биш, харин Ганад бэлэглэх гэсэн юм.

	— Чи ухаан санаагаа яачихаа вэ? Энэ чинь юунд хэрэгтэй юм бэ? Ээрүүл бэлэглэх явдал эрэгтэйчүүдийн хэрэг. Энэ учраас тэд чамайг шоолно шүү дээ гэж Маркитын өгүүлэхэд

	— Тэд намайг шоолохгүй. Би тэдэнтэй амьд цовоогоор тэмцэж дөнгөнө. Гана одоо хүртэл хэнд ч дурлаагүй юм. Энэ учраас тэр яагаад надаас энэ ээрүүлийг авч болдоггүй юм бэ? Хэрэв тэр өөрөө л хүлээгээд авч орхивол бусдад ямар хамаа байна вэ?

	— Ахлагчийн гэргий, Ганыгаа, Томаша Косин гэдэг хүнтэй суулгахаар хэдийн бодож байжээ. Тэр одоо Германд байгаа боловч зун болохоор эргэж ирэх байжээ. Харин чи амаа хамхиж байгаарай! Энэ тухай Ганад ер сэдэв авхуулж болохгүй шүү гэж Маркита охиндоо хэлжээ.

	Карла үүнийг сонсмогцоо үхсэн мэт болоод:

	— Гэвч би энэ бэлгээ түүнд заавал өгнө! Хэрэв авахгүй гэвэл яах вэ, галд түлчихнэ биз! гэж хэлээд, ээрүүлээ цочмог шүүрэн аваад, чанга хашхирав.

	— Тэнгэрийн дагина минь! Чи хоног ирэх тутам л улам сүрхий болж байна, бас тэгээд цаашаа их явдал болно биз гэж хэлээд Маркита санаа алдав.

	Карла ээрүүлээ барин хашаан дундуур байшин руугаа гүйв. Гана энэ үед өрөөндөө ганцаараа юм нэхэхээр сандлаа бэлтгэж байв.

	Гана Карлыг орохтой зэрэг ээрүүлийг нь шохоорон харж:

	— Ямар гоё эд вэ? Чамд хэн үүнийг бэлэглэсэн юм бэ?

	— Надад хэн ч өгөөгүй юм. Ингэх ч хэрэггүй байсан. Энийг чамд авчирсан юм.

	Гана найзыгаа гайхан харж, ээрүүлээс гараараа барин:

	— Хэнээс өгч байгаа юм бэ? гэж асуухад

	— Чи үүнийг л ав! Би чамд өгч байгаа юм. Чамайг залуучуудын хэнд ч дурладаггүйг би мэддэг учир чамд өгөх гэж би өөрөө хийсэн юм. Харин энэ олсыг нь чи бид хоёр хамт тарьж, усалж, хурааж авсан шүү дээ.

	— Чи надад ямар их баяртай юмыг бүтээгээ вэ? гэж Гана хэлээд нүд нь гялалзан, — Ийм ээрүүл хэнд ч байхгүй. Гэвч үүнийг чамд хэн бэлэглээв гэж хүн асуувал би юу гэж хэлэх бил ээ?

	— Чи битгий хариул! Тэд ямар таах юм биш, толгойгоо өвтгөн бодож л байг! Чи бид хоёр тэднийг даажигнан тоглох болно.

	— Ээждээ хэлэх үү?

	— Өөрөө л мэд!

	— Чи нэг юм үүсгэх гээд байна уу? Бас л болохгүй шүү дээ гэж хэлээд ахлагчийн гэргий цааш эргэж, Ганад энэ ээрүүлийг хэн бэлэглэснийг цугларан суух явдал дуустал хэлэхгүй байхыг амлажээ.

	Залуу нэхмэлчин эмэгтэйчүүд удалгүй энд цугларав. Тэдний зарим нэг нь цоо шинэ ээрүүл, зарим нь өнгөрсөн жилийнхээ ээрүүлээ авчирцгаав. Эмэгтэйчүүд бүхэн өөр өөрийн ээрүүлийг магтан бахархаж байсан боловч Ганын ээрүүлийг үзэхтэйгээ зэрэг цөм ухасхийн очиж, учиргүй их гайхацгаан:

	— Чамд хэн бэлэглэсэн юм бэ? гэж тал талаас нь шалан асуухад

	— Бид үүнийг та нарт хэлж өгөхгүй гэж Карлыг хариулахад эмэгтэйчүүд тэр ээрүүлийг бэлэглэсэн залуу, мөд гараад ирнэ гэж бодоод:

	— Хэлэхгүй байлаа ч гэсэн бид өөрсдөө олоод харчихна даа гэж хэлэв.

	Байшингийн таазанд өлгөсөн хатгуурт дэнгүүд хатгаад, эмэгтэйчүүд дугариглан сууцгааж, загалмайлан мөргөөд, дуу аялсаар ажилдаа оров. 

	Удалгүй эрэгтэй залуучууд ч ойртон ирэв.

	«Хэн нь хэнд санаархаж явааг одоо бид мэднэ» гэж эмэгтэйчүүд дотроо бодов.

	Залуучууд нэг бол өөрийнхөө сонгон авсан хүүхний ард, нэг бол хажууд нь сууцгаав. Дугариглаж суусан суудлын дунд хэсэгт зөвхөн дурласан хүнгүй хүмүүс үлдэв. Тэд ямар нэгэн үлгэр домог ярин, гэрийн эзэгтэйд дэнгээ засахад нь хамжилцаж байв.

	Ганын нэг талд нь Карла нөгөө талд нь Петр зэрэгцэн суужээ. Гана чухам хэнийг өөртөө сонгон авснаа үзүүлэхийг бодож байсан тул энэ нь олны дотор ихэд гайхах сэтгэл төрүүлжээ. Петрээс асуувч тэр юү ч мэдэхгүй бөгөөд Карлаас асуухад нуугаад хэлж өгсөнгүй. Энэ учраас хэн ч үнэнийг олж чадсангүй.

	Суух цаг дуусаж, мөргөл хийх үе боллоо. Төрсөн өдрийн зугаат мөргөл эхлэв.

	Ахлагчийн авгай охидод зориулан сайхан амттай талх барьсан нь аман дотор ормогц уусан арилсаар байв.

	Карла, Гана хоёр «залуу эрчүүдэд» өгөхөөр нэг нэг талх аваад «Үүнийг бид хэнд өгөх бил ээ?» гэж ярилцаад:

	— Чинийхийг хоёулаа хуваагаад идчие. Харин минийхийг Петрт өгье гэж Карла хэлэв.

	Гана тогтсон зангаар, найзынхаа хэлснийг зөвшөөрөв.

	Хоолны дараагаар залуучууд цөм талбайд гарч дуу аялсаар Медаков тийш явцгаав.

	Охид, хувцсаа сольж, цэмбэн цамц өмсөж, улаан алчуураар толгойгоо боожээ. Сайхан өдөр болсон боловч баахан хүйтэрсэн учир цас хунгарлаж хөл дор шажигнана. Бүстэйчүүд бие биеийгээ цасаар шидэлцэн наадахаас гадна, тэдний хоёр нь гулгуураа авч гарсан тул эмэгтэйчүүдийг уулан дээрээс гулгуулж байв. 

	Гана Карлаас ер салсангүй.

	Гана цас дарсан тал ба хар бараан болсон моддыг ширтэн:

	— Өвөл ямар их уйтгартай юм? Өвс ногоо ч үзэгдэхгүй, жигүүртэн шувуу ч дуулж хөгжимдөхгүй, тэр ч байтугай модны мөчир дуугарахгүй болжээ гэж хэлээд санаа алдахад, Карла замын орчим байгаа бөгөөд хүнд цасанд дарагдсан учраас мөчир нь бөхийсөн гачуур модыг ганхуулан:

	— Цөм унтаж байна гэхэд

	— Энэ учраас би өвөл үүгээр өнгөрөхдөө дуу дуулах дургүй байдаг юм. Харин зун болж бүгд ногоороход, өөрийн эрхгүй дуулчихдаг юм гэж Гана хэлжээ.

	— Зун, хүн бүхэнд зугаатай сайхан байх гэж би боддог. Ялангуяа бүхэл жилийн турш зунаараа байдаг тэр газарт лав сайхан байдаг биз. Өчигдөр Бартаас, Италийн нутгийн тухай бидэнд ярьж байсныг санаж байна уу?

	— Намайг алтан аяганд хийсэн алим жимсээр тэжээлээ гэсэн ч, би тэнд суухгүй гэж Гана хэлэхэд, 

	— Би энэ ертөнцийн газар бүхэнд явж үзэх сэн гэж боддог гэж хэлээд Карла санаа алдав.

	— Чи Перси Перечист Девы Марин гэдэг уулан дээр гараад харвал, энэ ертөнц илхэн харагдана шүү дээ!

	— Тийм биш ээ, хайрт минь! Энэ ертөнц бол маш уудам бөгөөд арвин их юм. Эндээс хэчнээн алслан явж Клатова хүрлээ ч гэсэн зах хязгааргүй тэнгис, газар үргэлжилдэг юм гэж надад Барта хэлсэн билээ.

	— Тэгвэл чи тэнд яаж аж төрөн суух юм бэ? Чамайг хэн ч мэдэхгүй тул чамд хэн ч «мэнд сайн байна уу?» гэж хэлэхгүй шүү дээ. Энэ учир чи энэ тухай бүү бод! Гэртээ байснаас дээр юм ер алга! Би л бол Пажежницад ч гэсэн суухаар очихгүй дэг ээ гэж Гана хэлээд Стражаас хорин хэдхэн минут яваад хүрдэг тосгоныг толгойгоороо заав.

	— Чи хэрэв Пажежницийн хар хүүтэй суучихвал яах юм бэ?

	— Өвдгөө нугалан сөгдөн гуйвч, би түүнтэй яасан ч суухгүй гэж Гана хэлэв.

	Тэднийг хойноос нь хөөн түрүүлсэн залуучууд тэр охидод хандан:

	— Карла аа! Гана! гэж дуудацгаан: — Бушуухан яваарай! Хөл минь салчихсан юм биш биз? гэж дуудацгаав.

	Охид ч өөрсдийнхөө цуг явагчдыг гүйцэхээр шамдан гүйлдэв. Медаковад очмогц, бүгдээрээ шууд гуанз руу чиглэв. Охид тэдэнд жимс бэлэглэхэд, хөвгүүд ч тэдэнд алим жимс хариуд нь өглөө. Энэ үед тэднийг жимсээ хэнд өгдөг бол гэж бас л бүгдээрээ сонирхож байсан бөгөөд гэтэл Карла Петрт өгөөд, Ганын жимсийг хоёулаа тэн хуваан идэхийг нь хараад маш их гайхацгаалаа. Энэ учраас одоо Ганын тухайд Гана нэг бол хэнийг ч шилж авахыг хүсэхгүй байна, эсвэл ингэе гэж зүрхлэхгүй байна гэж цөм бодоцгоолоо.

	Залуучууд, бүрий болж байхад харихаар буцаж явцгаалаа. Хөвүүд тун их хөгжилтэй байцгаалаа. Нэг бол үг булаалдах, эсвэл хоорондоо барилдах, үгүй бол цасаар шидэлцэх зэргээр нэг үгээр хэлэхэд энэ ертөнц дээр байж болох бүх алиа зугаатай бүхнийг хийцгээнэ.

	Охид хэсэг хонь шиг ялгаран түрүүнд нь явцгаана. Тэдний манлайд нь яваа Карла яг сүргийнхээ түрүүнд алсыг ширтэн яваа малчин шиг харагдана.

	Хүн бүхэнд, гэртээ очоод хийх ажил мундахгүй их байжээ. Карла, Гана хоёр ч бага биш ажиллалаа. Дараа нь Гана өөрийнхөө өрөө рүү орж, Карла ч эхтэйгээ суудаг өөрийнхөө залгаа өрөө рүү одов.

	Карла, Ганын цонхны дэргэдүүр гарахдаа:

	— Гана, амгалан нойрсоорой гэхэд, Гана цонхоо түргэн нээн Карлыг урингуутаа:

	— Би унтах дургүй байна. Нааш ороод ир! Хоёулаа жаал ярья!

	— Гана, би орохоо байгаад хашаан дотор зогсож байя. Ай чи цонхныхоо дэргэд нэг залуу хүрээд ирлээ гээд л бод л доо.

	— Яасан сүрхий хий юм боддог юм бэ? гээд Гана инээд алдлаа. 

	Ингээд цонхныхоо модон дээр түшин, толгойгоо гар дээрээ тавин, огторгуй дахь яралзсан одыг харан, хэсэгхэн зуур юм бодож байснаа,

	— Карла, чи өнөөдөр Манк, Помаш хоёрыг ажиглав уу? гэж өөрөөсөө нүд салгалгүй ширтэж байсан найзаасаа асуув.

	— Тэднийг ажиглахгүй байж яаж болох вэ? Энэ хоёр бол нэг нь нөгөөгөөсөө илүү цэвэрхэн юм. Тэд лав талд ургасан цэцэг шиг, эвсэг найрамдуу сууна байх аа гэж Карла хэлэв.

	— Карла аа, чи миний бодож байгааг мэдэж байна уу? Ер нь ямар нэг хүнд дурлана гэдэг бол их баяр шүү гэж Гана шивнэв.

	— Эр хүн гэрийн чимэг, эр морь талын чимэг гэдэг нь дэмий үг биш ээ, гэж Карла хариу хэлжээ.

	— Карла минь! Намайг дурлаагүй хүнд гэнэт өгчих вий гэхээс би их айдаг юм гэж хэлээд Гана санаа алдав.

	— Тэглээ ч гэсэн чи заавал түүнийг дагаж явах учиртай юм уу?

	— Дагахгүй байж яаж болдог юм. Эцэг эх маань ч түүнийг дуулахгүй дэг ээ. Хэрэв тийм болчихвол ч би лав үхнэ шүү гэж Гана давчуухан хэллээ. 

	Түүний цэнхэр нүднээс нь хоёр дусал нулимс гүйлгэнэн, цонхыг гоёж байсан ногоон хагд дээгүүр шүүдэр мэт цайвартан гялалзана.

	— Гана минь, битгий уйл! Ийм ёс байдаггүй юм. Чамайг дургүй хүнд чинь би яасан ч өгүүлэхгүй. Түүнийг дор нь алчихна. Чамайг хэн хүнээр зовоолгосноос, би өөрөө үхсэн минь дээр гэж Карла түүний үгийг таслан, найзынхаа мөр лүү нь магнайгаараа наалдан хэлэв.

	— Чамайг, надад хэчнээн их хайртайг би мэднэ гэж Гана сэтгэл хөдөлсөн байдлаар хэлээд, Карлын тас хар үсийг нь илэв.

	— Гана унт! Амгалан нойрсоорой гэж Карла хэлээд, найзаа тэвэрч байснаа үл мэдэгдмээр тавихад, Карлын ийм дотно нөхөрсөг байдалд нь дассан Гана түүнд амгалан нойрсоорой гэж аяархан хэлээд цонхоо хаалаа.

	 


VI

	Өнөөдөр өвлийг үзэх баярын хамгийн сүүлчийн ням гараг билээ. Юун их шуугиан бэ? Яагаад өглөөнөөс аваад тосгон даяар хөл хөөрцөг болном? Залуус хэчнээн их догдлон хөөрнө вэ! Эдний нэг нь гэрээсээ, нөгөө нь хашаанаасаа гүйлдэн гарч ирцгээхдээ, яг л хуримаа хийх гэж байгаа юм шиг цөм гоёж, нүүрээ цэвэрхэн угаацгаасан байв.

	Хамгийн сүүлд нь Петр байшингийн тагтнаас буун ирэв. Түүний тас хар гутал нь гялалзсан, оймс нь яг л цас шиг цав цагаан харагдана. Шар ширэн өмд дээрээ, улаан дотортой ихээхэн эрээлж гоёсон, богинохон хөх хантааз өмсжээ. Болор мэт болтол нь цардсан шинэ сайхан цамцаа харахтай зэрэг нүдэнд үзэгдэхээр байлгахын тул Петр хантаазныхаа зөвхөн хоёр товчийг товчилжээ. Петр бусад хувцас болох хөх цамц, хар торгон алчуур, улаан өнгийн малгайгаа гартаа барьсаар байв.

	Петр галынхаа дэргэд сүүдгэнэн хөдөлж байгаа эхийнхээ хажууд очин:

	— Ээж ээ, манайд байсан толь хаашаа орчих оо вэ?

	— Битгий шал дэмий юм хэлж саад хийгээд байгаарай! Намайг ямар ажилтай байгааг үзэхгүй байна уу? гэж эх нь уцаарлав.

	— Маркита, та мэдэхгүй биз?

	— Би үүнийг хаанаас мэддэг юм бэ? Охидоос асуу, тэд пинд байгаа!

	Пин дотор Гана гурил зуурч, Карла буланд ямар нэг юм урлаж суулаа.

	Гана ахыгаа орж ирэхийг дөнгөж харангуутаа:

	— Чамаар дутаагүй. Эндээс одоохон зайл! Өөрийгөө энд илүү юм гэж мэдэхгүй байна гэж хашхирав.

	— Одоохон гаръя. Зөвхөн толь хаа байгааг надад хэлчих л дээ, охид минь!

	Карла, Петрийн дэргэд гүйн очоод:

	— Галстугийг1 чинь би уяад өгье гэж хэлээд, түүнийг маш түргэн зангидан өгөнгүүтээ: — Эрэгтэй хүнд толины хэрэг юу байдаг юм бэ? Жишээлбэл, би энэ тухай ер дурсдаг ч үгүй юм гэж сануулахад нь:

	— Тэгвэл чи цэцгээр хийсэн малгайгаа өмсөхдөө юунд хардаг юм бэ? гэж Петр сонирхон асуухад:

	— Би Ганыг хардаг юм гэж хэлээд Карла инээд алдав.

	Петр хөвөнтэй цамцаа засангуутаа:

	— Хэрэв ийм явдал тохиолдвол би чиний нүд рүү харна гэж хөгжилтэйгөөр хариулахад, Карла түүний цамцны дээр петлицэд зориулан улаан  өнгөтэй залаа өгч:

	— Хэрэв ингэвэл толь чинь дэндүү бүдэг юм байна даа гэхэд Петр санаа алдан:

	— Карла минь, хэрэв ч ил санаатайгаар түүнийгээ хар хөшгөөр бүрхүүлчихгүй бол тийм ч бүдэг биш шүү дээ гэж хэлээд, Карлын нүдийг гараараа илэв.

	— Петр хүүхэнд хэчнээн сүрхий таалагдахыг нь хараач гэж Ганын хэлэхэд:

	— Гоёлын дээлээ өмсөхтэйгөө зэрэг л шал өөр болчихоо биз гэж Карла нэмэн хэлээд: — За одоо бид ажилтай байна, яв гэж хэлэв.

	Петр ч хар үсээ хойш илэн малгайгаа өмсөнгүүтээ:

	— За, за одоохон явлаа. Баярт, залуу хүний оролцохыг битгий боогоод бай! Хэрэв ингэвэл та нартай танц хийхгүй шүү гэж хэлээд Петр хаалгаар гаран одов.

	Байшингийн өмнө хоёр гачуур мод ургажээ. Петр нэг ногоон мөчрийг хугалж шүдэндээ зуунгуутаа, үлээвэр хөгжим тэргүүндээ угласан хэсэг залуучууд цуглараад байсан гуанзанд явж оров. Хөгжим нь цэцгийн цоморлог шиг бөгөөд түүний эзэн нь ч хээнцэр навч мэт санагдав. Хөгжимчний петлиц дээрх мөчир нь хуримаа хийх гэж ирээд байгаа хүний петлиц шиг мөнх ногоон мод адил гуа сайхан харагдана. Малгай дээрээ бас шувууны өд хатгасан нь бүр ч жавхлантай болгожээ. Залуучууд хөгжимчинд элдвээр талархан найзархаж, завсар чөлөө бүрд нь түүнийг архиар зочилно.

	Цаг үргэлж өөртөө сэтгэл ханамжтай инээмсэглэж байдаг жижигхэн загзгар биетэй хөгжимчин тэдний дунд бөмбөрөн, хөгжмөөсөө байн байн талбай хүртэл сонстдог унжирсан гомдолт дууг цуурайтуулсаар байв.

	Өвлийн сүүл сарын өдрүүдэд, дандаа баяр ёслолоор тэмдэглэдэг тариалангийн ажил ингэж эхэлдэг билээ. Залуучууд, нэг хүүхнээс нөгөө хүүхэн дээр дамжин очиж, мөнгө хураан цугларуулна. Ингэж цуглуулсан мөнгөөрөө, гуанзанд дайллагын зүйл бэлтгэж, дараа нь гурван өдөр, гурван шөнийн турш бүжиг хийцгээнэ. Хөгжимч, хүмүүсийн хөлийг бүү ядраачхаасай гэж бодоцгооно. Энэ учраас тэд түүнийг нэг л баян тарган ноён байгаа юм шиг хүндэтгэнэ.

	Хашаан дотор хөгжим дуугарч эхлэх үед Карла Гана хоёр дөнгөж хувцсаа өмсөж амжлаа.

	Гана арчсан, арчаагүй ч толь мэт гялалзаж байдаг ширээ, сандлынхаа тоосыг арчин:

	— Яасан сайхан хөгжим бэ? Энэ хөгжмийг сонсохтой зэрэг л миний зүрх чичрэх юм гэж хэлээд санаа алдав.

	Хөгжим бүр үүдэнд дуугарав. Хөгжимчин ч дайрлага дайрсан юм шиг тал тал тийшээ мурилзан, шүдээ гялалзуулан, нүдээ анив татавхийлгэн, бүх биеэрээ хүчлэн хөгжмөө үлээлээ. Энэ нь хүн бүрд таалагдан, залуучууд инээдээ барьж чадахгүй тас тас хөхрөлдөв. Эднийг ахлагчийн гэргий хуушуураар дайлж, ахлагч өөрөө мөрөн дээр нь алгадан «Стражийн хөгжимчөөс илүү хөгжимчийг хаанаас ч олохгүй гэж би үнэн хэл ээ биз?» гэж хэлэв. Ингэхтэй зэрэг хөгжимч хөгжмөө хүчтэй дарж байв.

	Гана сандлын хажууд зогсон, жүжигчнийг яах аргагүй анхааран эелдгээр харж байсан тул залуучууд цөмөөрөө түүнд атаархаж байлаа. Цугларсан зочдод Гана эртний германы мөнгөн зоос, Карла мөнгөн хүрэл бэлэглэхэд залуучууд тэндээс гарч, дараагийн байшинд орцгоов. Эднүүс ингэж бүх хашааг тойрон яваад дараа нь гуанз руу ирцгээлээ. Энэ завсар охид баяр ёслолынхоо хувцсыг өмсөж амжаад, тийшээ санд мэнд явцгаалаа. Залуучууд тэднийг дуу аялж, хөгжим эгшиглүүлэн угтаад, амтат дарсаар зочилсныхоо дараа бүжиглэж гарав.

	Карла, Гана хоёр цуг ирээд мөн цуг буцав. Тэр хоёр бүжиглэхдээ ч хүртэл голдуу хоорондоо бүжиглэж байлаа.

	Зугаалж, наргиж байгаа үед бүжиг хийж байгаагаас шалтгаалан зарим нэг залуус Ганыг бие рүүгээ ойртуулан татахад Карла түүний хөл дээр зориуд чангаар гишгэсээр байсан тул залуу хүн бүр ёолон суун тусч:

	— Бурхан минь, чи миний хөлийг бяц гишгэчихлээ гэхэд нь Карла бүжиглэхээ зогсолгүйгээр:

	— Хохь чинь! Ашгүй болж дээ, би чиний хуримд чөлөөтэй зугаалахад амар болж гэж хэлээд, тэднийг даажигнадаг байлаа.

	Хөөрч баярласан Барта, Баярын эхний өдөр Маркитатай гуанзны хажууд дайралдаад:

	— Чи залхуу, би дүй муутай гэсэн ч бид хоёулаа бүжиг хийх хэрэгтэй гэж хэлэв. 

	Барта Карлыг хүнтэй суулгах хэрэгтэй гэж дэндүү олон ярих болсноос сүүлийн үед тэд хоорондоо эв муутайхан байжээ. Петр, энэ талаар зуучилж өгнө үү гэж Бартаас гуйсныг Маркита мэдээгүй байжээ.

	— Юун бүжигтэй мантай! Хэрэв ингээд байж болохгүй сан бол яавал л яа гэж их л дургүй хариулав.

	— Маркита чи юу болчих оо вэ? Зүрх чинь лав байрандаа биш байх аа! Чи надаас юугаа нуугаад байсан юм бэ? Би үнэнээ хэлэхэд чамд хар элэгт хүн биш шүү.

	— Би юугаа нуудаг юм бэ? Би харин талийгаач Драгониа л зүүдэндээ үзэж, хөөрхий тэр минь харийн нутагт хэвтэж байгаа нь эвгүй санагдах юм. Энэ учраас би хавар болмогц, Онгон хайрхан дээрээ гарч түүний төлөө мөргөл үйлдэнэ. Чамд тэр ер нь зүүдлэгддэг үү?..

	— Маркита минь, чи сайхан юм бодож байгаа юм байна. Би алт авахаар Клатов тийш явахаар төхөөрч байгаа. Иймд бид хамтран аянд мордоцгооё. Хөөрхий Драгон минь надад нэг биш удаа зүүдлэгджээ.

	— Хонгор минь, чи хэл! Тэр чамд юу ч хэлээгүй юү? гэж Маркита шамдангуй асуув.

	— Хэлэлгүй яах вэ! Чагнаж бай! Саяхан би ингэж зүүдэллээ: Би түүнд цэргийн цавчилтын сургууль зааж өгөхөд тэр намайг тэнэг гэж хэлээд миний командыг дагахгүй байна. Дээр цагт яг ийм үе тохиолдсон юм сан. Драгонь сайн бодь хүн байсан боловч дэндүү зөрүү зантай байж бил ээ! Карла ч гэсэн яг түүнийг дуурайжээ. Энэ охинд юу тохиолдоод байна вэ? гэвэл Карла аль эртээс аван нэг л уйтгартай бөгөөд царай нь, уцаартай юм шиг болжээ.

	— Охид цөмөөрөө тийм шүү дээ. Заримдаа уурлаж, заримдаа инээж л байдаг шүү дээ гэж Маркита хариу хэлжээ.

	— Маркита, чи надаар ердөө үг хэлүүлэхгүй юм. Гэвч намайг нэг дурсах цаг гарна бий. Юү гэвэл Карла чинь Петрт дуртай юм... Би бол...

	— Бүү дэмий донгос гэж Маркита хэлэв. 

	Тэд, залуучууд багтаж цөхтөл шаваарсан гуанз руу явж орцгоолоо.

	Баярын анхны өдөр маш хөгжилтэй өнгөрөв. Маргааш нь Барта хоолны дараагаар гуанзанд, нэг шинэ гийчнийг дагуулж ирэв. Энэ бол амралтаа аваад Пльезенээс баяраар нь айлчилж ирсэн түүний зээ дүү нь байжээ.

	Стражийнхан тэр залууг таньдаг тул залуучууд түүнд хөгжилтэйгөөр шуугилдан мэнд хүргэцгээнэ. Тэр цэрэг төдхөн мундирээ тайлж хаяад бүжиглэж гарлаа. Тэр бол маш гуа сайхан залуу билээ. Охид түүнд нууцаар дурлацгаав. Эдний нэгэнд нь түүний царай нь, нөгөөдхөд нь цэргийн мундир нь, гурав дахид нь бүжгийн гол зүйл болох самбаатай хөдөлгөөн нь таалагдаж байв.

	Өглөөгүүр үнээгээ саах гэж явах зуураа Гана:

	— Карла! Бартын зээ дүүд цэргийн хувцас нь тун сайхан зохиж шүү, тийм үү? гэж асуухад нь, 

	— Хэлж чадахгүй. Чи түүний дотроос юу олоов? Энэ бол дэмий л нэг хоосон цээж, ядаж үс нь хүртэл шав шар байхыг нь харсангүй гэж үү дээ гэж хэлсэн Карлын бүдэг хар нүд нь найзынхаа царай руу гайхсан янзтай ширтэв.

	— Би ажаагүй. Гэвч надад цэргийн хувцас нь их сайхан санагдлаа.

	— Энэ тухай чи надад юу ч хэлээгүй шүү дээ гэж Карла түүнийг зэмлэв.

	— Тэр чинь надад дөнгөж өнөөдөр тэгж харагдсан юм гэж Гана хэлээд чанга эвшээж, талхны лангуун дээрээ ядарсан маягтай унаад, — Миний нүд анилдаад явчихлаа. Би одоо өөр юү ч харахгүй байна. Чулуун дээр ч гэсэн унаад л үхсэн мэт унтмаар болчихлоо. Гэтэл бид үнээгээ саачхаад бас дахиад бүжиглэх хэрэгтэй шүү дээ! Хэрэв бид маргааш ингэвэл энэ хэрэг... 

	Гана хэлэх гэснээ гүйцэд хэлэлгүй толгойгоо хана руу эргүүлэн тэр дороо унтав.

	Карла хэсэгхэн зуур хоёр гараа элгэн дээрээ барин Ганын царайг харан зогссоноо гүнзгийгээр санаа алдаад саалийнхаа хувинг авч ажилдаа оров.

	Гэтэл гүйн ирсэн нэг залуухан зарц хүүхэн Ганыг сэрээх гэсэн боловч Карла би ганцаараа амжина гэж хэлээд түүнийг сэрээлгэсэнгүй.

	Хагас цаг болоод бүх ажил дууссан боловч, Гана унтсаар л байв. Охид бас л дахиад бүжигт явах хэрэгтэй байжээ. Хэрэв тэгэхгүй бол залуучууд тэднийг нойрондоо дийлдэв, хөл нь ядарч гэж тоглоом хийх нь зайлшгүй бөгөөд тэд энэ ертөнц дээр ийм муухай доромжлолтой хэзээ ч эвлэрэхгүй байж билээ.

	 


VII

	Баярын гурав дахь өдрийн өглөө эртээс эхлэн хөвүүд тосгоноор зугаалцгаав. Залуучуудын зарим нь баавгайг дуурайн хувцаслаж, зарим нь бүх биеэ буурцгаар бүрхүүлж, толгойдоо том манжин өмсөж, зарим нь дөрвөн хөллөн мөлхөж, хажуугаараа гарсан хүмүүсийн хөлөөс дэгээдэж байлаа. Товчоор хэлэхэд тэд аль чадахын хэрээр шалиглаж байсан бөгөөд хэн хэчнээн их шалиглах тутам хүн бүхэнд улам таалагдаж байв. Шөнө болтол наадаж тоглон, бүжиг хийцгээнэ.

	Ахимаг настай эмэгтэйчүүд, орой болмогц гуанзнаас гарч явцгаахад Маркита ч тэдэнтэй цуг явалцлаа. Карла энэ үед Бартын дэргэд ойртон суунгуутаа,

	— Загалмай зүүлгэгч эцэг минь, миний хүсэх юмыг миний төлөө бүтээж өг гэж шивнэхэд нь: 

	— Зоволгүй ярь! Хэрэв болдог сон бол би чинийхээ төлөө тэнгэрээс солонгыг ч авчирч өгнө гэдгийг ч мэднэ шүү дээ.

	— Би солонгоор юугаа хийх вэ? Харин үүнийхээ оронд зээ дүүгийнхээ дээлийг надад зээлж аваад өг! Би цэргийн хүн болох сон гэж их хүсэж байна. Харин үүнийг хэнд ч бүү хэлээрэй!

	— Ийм муу хар гайхлыг! За яах вэ тэгье. Харин жаахан сэргэлэн цовоо байхыг бодооч дээ гэж Барта хэлээд сахлаа илэв.

	— Хэрэв та боль гэхгүй л бол би өглөө болтол ч гэсэн инээж, наадаж хөгжилдөхдөө баяртай байна. Харин ганцхан л миний гуйсан зүйлийг л бүтээ л дээ.

	Барта зээ дүүгээ хажуу тийш нь дуудан аваачиж, түүнтэй ярилцаад хоёулаа гадагшаа гарав. Тэдний хойноос Карла ч сэмээрхэн даган гарав.

	Удалгүй Барта, нэг залуу цэрэг, тариачин эмэгтэйг дагуулан гуанзад орж ирэв. Эхлээд хүн бүхэн тэр цэргийг, залуу Бартыг гэж бодоцгоож байсан тул төдий л анхаараагүй байсан боловч тэр цэрэг нь үсээ богинохон тайруулсан байсан тул тосгоны залуучууд бүгдээр гайхан харцгаав.

	Залуучууд, удалгүй гаднаас орж ирсэн хүнийг тойрон зогсоод хөлийн тавхайнаас толгойг нь хүртэл ширтэн:

	— Бартын Ирка л ингэж эр хүн болчхоод байж шүү дээ гэж хэлэхэд

	— Нээрэн энэ чинь Карла байна шүү дээ гэж Петр, хувцсаа сольж өмссөн Карлын мөрийг цохин хэлэхэд Барта

	— Бүр шууд таньчихлаа шүү гэж хэлээд инээв. Карлыг бүгдээр тойрон зогсов. Түүнийг тал тал тийш нь эргэлдүүлэн гайхан шагширч:

	— Яг Карлад оёсон юм шиг таарч шүү. Өмд нь банзлаасаа илүү зохиж байгаа биз?

	— Намайг тавьчхаарай! Өнөөдөр би яг залуу эр хүн шиг байх гэж бодсон юм гэж Карла залуучуудыг хүчит гараараа хойш түлхэн хэлэв.

	— Хэрэв чи эрэгтэй хүн шиг болъё гэж байгаа бол бид чамайг хэн гэж дуудаж байх юм, бэ? гэж хэн нэг нь асуухад, Карла зовсон байдалтай болчхов. Гэтэл Бартын зээ дүү тэр дор нь нэг арга бодож олоод:

	— Каролина ба Карел гэдэг бол чанартаа нэг л үг. Иймд үүнийг Карел гэж нэрлэцгээе гэхэд, 

	— Зүйтэй. Одоо Карел гэдэг нэртэй болох нь тэр гэж бүгдээр зөвшөөрөн хэлэв.

	Ширээн дээрээс хундагатай архийг авч Гана тийш ойртож, түүнийг тэвэрч, түүнд уруулдаа хүргэх бололцоо олгоод, дараа нь хундагаа дээр өргөн, тойрон зогсогчдын тэг дунд гарч ирэн зогсоод, уянгат сайхан хоолойгоороо:

	 

	Эрээн алаг хөнжил дотроо

	Энхрий хүүгээ манцуйлагч 

	Элбэрэлт эрхэмсэг ээждээ 

	Ихэд баярлалаа, ихэд баярлалаа, 

	 

	Алган дээрээ бөмбөрүүлэн өсгөхдөө

	Ашдын санааг нь мэдээгүй байтал

	Алаг хонгор хүүг нь

	Аваад явчихжээ цэрэгт

	 

	гэж аялан дуулав. 

	Залуучууд энэ дууны сүүлчийн хэсгийг хөгжимд дахин дарав. Карел, хундаганыхаа ёроолыг тэмтрэн үзээд, Ганыг улам чангаар тэвэрч, тэд ээрүүл мэт эргэлдэж эхлэв.

	— Хэрэв энэ залуу эмэгтэй хүн биш байсан сан бол эр хүн ёстой л ийм байх ёстой гэж би хэлэх байсан юм даа гэж ахлагчийн гэргий, хажуудаа байгаа хөгжин баяссан Бартад хэлэв. 

	— Яг үнэн дээ, Барта минь! Хэрэв нагац эгчид нь нагац авга байхгүй бол лав нагац эгч нь болох байсан даг аа. Бартад ийм илүү юм байхгүй байсан сан бол тэр тэгж хамраа сээтийлгэхгүй байсан байх нь ээ гэж ахлагчийн гэргий хэлэхдээ, Барта бажгадан сахлаа ч олохгүй байгааг ажиглалаа. Цэргийн хүн түүнд, нэг үг хэлэх гэсэн боловч энэ завсар Карел ойртон ирж гэрийн эзэгтэйг бүжигт урив. Ахлагчийн гэргий ч түүнтэй бүжиглэж эхлэв. Гэвч энэ нь яван явсаар дэмий шалиглал төдий зүйл болов.

	Петр, Карелын ар талаас чангаан:

	— Чи өнөөдөр хүн бүхэнтэй бүжиг хийлээ. Одоо хоёулаа нэг яваад орхиё гэхэд нь, 

	— Эр хүн эр хүнтэйгээ танц хийнэ гэдэг бол талх талхтайгаа танц хийнэ гэсэнтэй адил үг гэж дооглон хариулахад, 

	— Чи эрэгтэй хүн болчхоогүй шүү дээ гэж Петр хэлэв.

	— Байзнаарай хө, Петр минь! Бага шиг л дамшиглаарай хө! Хэрэв татахгүй бол зөрөлцчихнө шүү. Би чинь Карла биш шүү гэж хэлээд Карел нэг эрэгтэйн чихэнд нэг үг шивнээд, — Бартатай ярилц. Энэ чинь хүүхэн шүү дээ. Энэ чамд дурладаг юм. Би үүнийг сайн мэддэг юм гэв. Петрийг амаа нээж амжаагүй байтал нь Карел дахин Ганатай бүжиглэж эхлэв.

	Карлыг хувцсаа сольсон минутаас эхлэн, Ганад, Карла онхи өөр болчихсон юм шиг санагдав. Гана хэдий өөртэйгөө нөгөө л Карла нь бүжиглэж байна гэж бодсон боловч, өөрийг нь Карла тэврэн чихэнд нь: «Миний хайрт, миний хонгор Гана минь» гэж шивнэн хэлэхэд нь Ганын зүрх нэг л жигтэйхэн түг түгхийн цохилжээ. Гана хаа яваагаа ба юу хийхээ ч огт мэдэхээ болиод царай нь морин улаагана шиг нэг үе цайж, нэг үе улайсаар байв.

	— Чамайг энэ дээлийг өмссөнөөс хойш ямар нэг хүн намайг татаад байх шиг болов. Толгой минь ингэж ихээр эргэж байна. Чи бид хоёрыг дэндүү илүү үзэж байх бололтой гэж Гана танцны дараа амарч байхдаа хэдэв.

	— Нүүрээ алчуураараа арч гэж түүнд Карел зөвлөв. Гана тэр ёсоор гүйцэтгэсэн боловч төдий л тус болсонгүй. Зөвхөн л Карел, нүд рүү нь харж, гарыг нь атгавал Гана дахин сэргэдэг ёсоороо болох байжээ.

	Залуучууд гэр гэртээ харихаар явж эхлэхэд, шөнө дунд болж байлаа. Хөвүүд, охидоо дуу дуулж, хөгжим эгшиглүүлэн үдэв. Хамгийн түрүүнд Гана Карел хоёр явлаа. Энэ хоёр бол бусдаас илүү газар хагалсны дээр Гана нь ахлагчийн охин билээ.

	Бартын зээ дүү Ганатай цуг өөрийн хаалгаар орохдоо;

	— Хэлсэн үгэндээ хүрээрэй гэж сануулахад Карел 

	— Тэгэлгүй яах вэ гэлээ.

	Петр гэртээ харьсангүй. Петр Карелд уурлаж, түүний эгдүүг хүргэхийн тул Бартыг гэрт нь хүргэж өгөв.

	Карел, Ганын өрөөнд орж ирэн түүнтэй зэрэгцэн нэг авдар дээр суунгуутаа:

	— Гана! Би цэрэг хувцас өмссөн байхдаа чамд үнэхээр зүгээр санагдав уу? Хэрэв би үнэхээр эр хүн байсан бол чи надад нээрэн дурлах уу? гэхэд Гана хуучин янзаараа найзыгаа тэврэн:

	— Би яасан ч өөр хүнтэй суухгүй дэг ээ. Чи тэр дээлийг өмсөөд байхдаа надад тун аятайхан санагдсан юм гэж хэлээд, — Хэрэв чи тийм эр байсан сан бол энэ насандаа өөр хэнд ч дурлахгүй шүү гэж шивнэн хэлэнгүүтээ ядарсан толгойгоо Карелын мөрөн дээр тавив.

	— За тэгвэл үүнийгээ бурхны өмнө тангараглаж, надад гараа өг гэж Карел их л сүрхий байдалтай хэлэв. Гана үүнийг эхлээд тоглоом хийж байна гэж бодсон боловч дараа нь тоглоом ч биш болохыг мэдмэгцээ чухам яахаа мэдэхгүй ганхан сандрав. Карелын дуу зүрхэнд нь нэвт харвасан тул түүнд гараа өгөнгүүтээ «тангараглая» гэж хэлжээ.

	— Юу ч тохиолдлоо гэсэн өөрийнхөө тангаргийг санаж яв гэж Карел түүнд хэлэв. Карел, Ганыг хүчит гараараа ойртуулан тэврээд, түүний нүүр нүдийг нь үнсэн, түүнийг хамгийн эелдэг нэрээр нэрлэхэд, Гана ч түүний өхөөршилтийг халуун дотно үнсэлтээр хариулав.

	— За одоо унт! Чамайг бурхан сахин хамгаалаг! Надад юу гэж тангарагласнаа үүрд санаж яв!

	Карел Ганыг тэвэрч байснаа болиод гэртээ харихаар гүйн одов. Карел удалгүй өрөөнөөсөө гарч Ганын цонхны дэргэд ирж, хүйтэн туурга руу толгойгоо наалдуулан гашуудалтайгаар уйлав. Дараа нь удтал наманчлан мөргөж байшинтай салах ёс гүйцэтгээд, чимээ аниргүй хаалгаар гарч одов.

	 


VIII

	Дөнгөж үүр цаймагц Маркита босов. Нойр нь хүрсэнгүй. Аймшигт зүүд зүүдэлсний дээр Карел нь ч ерийнхөө ёсоор хажууд нь байгаагүй учраас нойр нь хулжжээ. Миркита охиноо эрэхээр гарав.

	Тариачин хүмүүс хаалгаа хаадаггүй заншилтай билээ. Эд хогшлынхоо тасалгааг хүртэл зөвхөн оньсыг нь татаж, бариулыг нь эргүүлэх төдий болоод орхидог юм.

	Маркита гэртээ ямар ч саадгүй явж оров. Гэрт нь ямар ч чимээ аниргүй, нам гүм байлаа. Маркита бүдэг бадаг гэрэлд зуухан дээр хэвтэж байгаа муурыг дөнгөж харж чадах байжээ. Муур, Маркитын орж ирэх чимээг сонсон зуухан дээрээсээ үсрэн буугаад, түүнд эрхэлж гарав. Торон дотор тагтаа пүг пүг дуугарна. Үнгэлдсэн бүтээлэг нь орны хажууд байсан нь энэ гэрийн эзэн, эзэгтэй хоёр, бараг дээвэртээ тултал овоолсон дэр лүүгээ шурган хэвтэж байгаагийн тэмдэг юм.

	Худгийн дэргэд нэг залуу шивэгчин нүүрээ угаана.

	— Карла хаа байна! гэж Маркита асуув.

	— Мэдэхгүй. Ганынд байж мэднэ.

	— Бурхан өршөөг гэж Маркита санаа алдан хэлээд, бяцхан тасалгаа руу орохоор яаран явлаа. Тэнд, нэг маш цэвэрхэн охин унтаж байсан тул дэрэн дээр нь саргай цэцэг унасан мэт гуа сайхан харагдана. Маркита унтаж байгаа охиныг хараад «Ихэс дээдэс өршөөг чамайг» гэж шивнэн хэлээд, Карла энд байгаагүй тул гадагш гарав.

	Маркита байшингийн тагт дээр мөлхөн гарчээ. Тэнд Петр, самрын боргоцой унаж байгаа мэт хурхиран унтана. Карла бас л энд алга байлаа. Карла ер нь пин, саравч хаа ч гэсэн байсангүй.

	— Энэ завхарсан хүүхнийг одоо хаагуур эрдэг билээ гэж Маркита уцаарлан хэлэв. Тэр хаягдсан мэтээр нэг газраас нөгөө газарт дамжин явна. Хүлээсэн хэрэг нь түүнийг зовоожээ. Маркита шивэгчин хүүхэнд малын хашаагаа цэвэрлэхэд нь туслахаар тийшээ очсон боловч гэрийн эзэгтэйн дууг сонсмогц, жижиг тасалгаанаас гарч түүн тийш гүйн очоод:

	— Амгалан нойрсов уу? Манай Карла хаашаа алга болсныг та мэдээгүй биз? Би нүх бүгдээр тэмтрэн эрлээ.

	— Ганынд үзэв үү? гэж ахлагчийн гэргий асуув... 

	— Тун саяхан түүгээр орсон, тэнд Ганаас өөр хэн ч байсангүй.

	— Тэгвэл. Карла Бартынд бас хонож мэднэ шүү дээ?Учир нь Карлыг цэрэг болоод байхад тэр тун их баяр хөөр болоод байсан шүү. Үнэндээ ч тун сайхан цэргийн эр болоод байсан шүү гэж Милота хэлээд нэг юм зажлах шиг болов.

	— Эзэн та юун тухай ярьж байна вэ? Ямар залуу вэ? Барта юү гэж хэлсэн юм бэ? гэж Маркита сандран асуугаад гэнэт цав цагаан болчхов.

	— Залуу Барта түүнд өөрийн хувцсаа өгсөн ба Карла ч тэр хувцсыг аваад сайхан эр болон хувирсан юм.

	— Үүнийг хэн тэгж бодсон юм бэ? гэж хонхийж ядарсан эх асуув.

	— Маркита чи юү болов? Карла муу юм юу ч хийгээгүй шүү дээ. Түүнд цэрэг хувцас тун сайхан санагджээ. Хүн бүгд л ам амандаа, хэчнээн сайхан эр болсныг нь гайхаж байснаар барахгүй, Барта хүртэл хэрэв талийгаач Драгонь нь байсан юм бол... гэж хэлж байсан юм.

	— Драгонь гэнэ үү? гэж Маркита бараг ухаангүй шахам хашхиран асуугаад, — Тэр лав Бартад зүүдлэгджээ. Ингээд түүнд бүх юмаа лав ярьжээ. Эсвэл тэр залуу өөрөө бүх явдлаа Бартад хэлсэн байх аа... Миний хайрт минь, ямар их заяагүй амьтан бэ? Энэ бол намайг бурхан тэнгэр шийтгэж байгаа хэрэг юм гэж Маркита хэлээд хуруугаа мушгилав.

	Эзэгтэй юу ч ойлгохгүй байлаа.

	— Маркита тэнд ямар залуу эр байгаа юм бэ? Чи юү гэж дэмий яриад байсан юм бэ? Өвчин тусаагүй биз? гэж түүнээс ахлагчийн гэргий асуув.

	— Үгүй, үгүй. Тэр, авсанд л орвол тайван болно байх даа! Бид бурхны өмнө нүгэл үйлдсэн юм. Түүнийг хувь заяа нь үргэлж зовоож байгаа учраас намайг ч гэсэн амар унтуулахгүй байна. Би одоо юү хийх вэ? Хүүг минь бас л аваад явчихлаа. Тэр бас л харийн нутагт үхнэ дээ.

	Ахлагчийн гэргийн царай хувхай цайв.

	Гэрийн эзэн Маркитын мөрөн дээрээс угзран:

	— Юү болсныг нь олигтойхон ярьчих л даа гэж тушаангуй хэлэхэд, 

	— Ариун сэтгэлт та минь намайг өршөө... Яавал зохихыг зөвлөж хайрла! Би юу хийхээ мэдэхгүй байна. Карла бол охин биш, бүстэй хүүхэд юм гэж Маркита хашхиран хэлээд толгойгоо гар дээрээ бөхийлгөн эхэр татан уйлав.

	Милота ба түүний гэргий, яг л цахилгаанд нэрвэгдсэн мэт гайхан гөлрөв.

	— Чи юу хэлээд байна вэ? Энэ бол сонстоогүй хэрэг байна. Тийм байж яасан ч болшгүй хэрэг. Яагаад ийм болчхоод байгаа юм бэ? гэж Милота асуув.

	Маркита уртаар санаа алдан, нэг их зовлонгоос мултарсан юм шиг уужран тайвшрангуутаа:

	— Яагаад ийм болчихсоныг нь би та нарт ярьж өгье гэв.

	— Манай талийгаач маань цэрэгт явах тавилантай төрснөөс хэчнээн их зовон зүдэрснийг та бэлхэн мэднэ шүү дээ гэж Маркита яриагаа эхлэв. Тэр цагаас хойш хэчнээн их нулимс асгарсан билээ. Манай анхны хүүхэд үхсэн юм. Тэр нь эрэгтэй хүүхэд байсан учир бид ер хайрлаагүй юм сан. Тэр цагт би дахин хүүхэд олоод байхдаа биднийг охинтой болгож хайрла гэж бурханд хэчнээн мөргөдөг байсныг хэлээд ч яана. Гэвч бурхан биднийг шийтгэж бас л дахин хүү төрлөө. Тэгэхэд нь бид нүгэл үйлдсэн юм. Бид түүнийг цэргээс зайлуулахын тул түүнийг бүсгүй хүүхэд гэж бодь сэтгэлтнийг хуурч билээ. Гэсэн ч бурхныг мэхэлж болшгүй юм. Драгоныг үхэхэд хүүхэд минь надад ганцхан баяр хөөр болгох зүйл минь болж үлдлээ. Би ч гэсэн өөрсдийн тэр заль илрэхээс их айдаг билээ. Барта ч гэсэн ийм гэж ер сэжиглэдэггүй байсан юм. Бага байхад нь хамаг юм санасан болсноор л явж байсан боловч хүүхэд өсөх тутмаа түүнийг байгалийн төрөлхийн жам нь төдий чинээ хүчтэйгээр эзэлж, зөвхөн миний нулимс л түүнийг хориглож байжээ. «Цэргийн нас өнгөртлөө ямар ч гэсэн тэсэж үз! Тэгэхгүй бол зайлшгүй цэрэг болно. Түүнээс хойш бурхан тэнгэр өөрөө яасан ч тусална гэж би түүнийг ятгадаг байлаа» Гэвч тэр улам улам уйтгартай болсоор «олон хүн цэрэгт яваад эргэж ирж байна. Би тэднээс дутах юу байсан юм бэ? Миний төлөө айх хэрэггүй гэж хэлдэг өөрийн үгийг дахин дахин ярьдаг болжээ. Гэвч би үүнийг яасан ч шийдвэрлэж чадахгүй байлаа. Үүгээр үл барам надад Драгонь шөнө болгон зүүдлэгдэж зүрх шимширдэг боллоо. Энэ учраас бид нар нүгэл үйлджээ. Ингэхийн хэрэггүй байжээ гэж би боддог боллоо. Пан Фараржаас ням гарагт өөрийн хуулийг дагаагүй хүнийг бурхан шийтгэдэг юм гэж хэлсэн шигээр надад орох ч газар олдохгүй хүйтэн мөсөөр хайруулах шиг болдог байлаа. Би өнөөдөр ном хүртэхээр очоод, Пан Фараржтай зөвлөхөөр бодож байсан юм. Гэвч бурхан тэнгэр намайг шийтгэж, миний нууц нэгэнт илэрчээ. Харин Бартад энэ бүгдийг хэн хэлж өгсөн юм бол? Бодвол. Карла өөрөө биз?

	— Үгүй Барта үүн тухай ямар нэг юм мэдсэн гэж би бодохгүй байна. Харин бүх явдал санамсаргүй илэрчээ. Бурхан чиний оюун ухааныг хиртүүлсэн учраас Маркита чи хамаг байдгаа өөрөө ярьчихлаа.

	— За яах вэ тийм ч болог! Ингэж ярьсныхаа ачаар би амарч талийгаачийн минь сүнс тайвширна шүү дээ. Талийгаач маань урьд шөнө 12 ба 1 цагийн хооронд надад бас л зүүдлэгдлээ. Би түүнийг яг чам шигээр өөрийнхөө урд байгааг харсан боловч нэг л манан будан шиг юм харагдлаа. Гэсэн ч тэр маань цэргийн мундиртэй байгааг би харлаа. Тэр ид цэл залуухнаараа боловч, маш уйтгартай байлаа. Би хард дарагдаад огт хөдөлж чадахгүй байлаа. Тэр намайг мөргүүлэх гэтэл нь тахиа дуугарч хамаг юм алга боллоо. Би өглөө болтол мөргөл хийлээ.

	Маркитыг ярьж байх үед байшингийн дотор их л хөл хөөрцөг болжээ. Энэ тасалгаанд Петр, дараа нь Гана орж ирлээ. Карла бас л алга байлаа.

	—Карла хаа байна? гэж ахлагчийн гэргий асуув.

	— Хаа байдаг юм? Ганатай хоёулаа л гэр лүүгээ явсан, түүнээс хойш би ер дайралдаагүй гэж Петр хэлэв.

	— Шөнө дунд өнгөрснөөс хойш, нэг цаг болсны дараа би Карлатай дайралдсан, Бартын садны нэг залуугийн хамт тэдний байшингийн хажууд байна билээ гэж зарц хэлэв.

	— Юү? Хэнтэй хамт зогсож байсан гэнэ ээ? Тэгж л чамд санагдаа биз дээ гэж Петр шулганав.

	— Хэрэв надад тэгж санагдаж байгаа юм бол чи ч сайн мэдэх нь дээ гэж зарц хэлэв.

	— За Ирка минь, Барта руу гүйж очоод тэднийд Карла байгаа эсэхийг нь мэдээд ир! гэж Милота зарцад хэлэхэд зарц түдэлгүй гарч одов.

	— Петр чи одоо ер уурлах хэрэггүй. Карлыг үхсэнд тооц! Карла бол чи бид хоёрын хэн хэнтэй нь адил хүдэх эр юм гэж ахлагч хүүдээ хэлэв.

	Хүү нь эцгийнхээ хэлснийг анхандаа ойлгоогүй учир эцэг нь тодорхой ярьж өгөв. Гэвч чухам юу болж байгааг нь Гана дорхноо ойлгов. Гана шөнө турш хар даруулан Карелын тухай зүүдэлж, өглөө сэрсэн боловч Карелын энхрий дотно дууг сонсон, уруулаа шимүүлэн үнсүүлсээр байх шиг санагдаж байлаа.

	«Ай даа, энэ бүгд цөмөөрөө л үнэн байдаг сан ч болоосой!» гэж нүдэндээ нулимс гүйлгэнүүлсэн Гана шивнэв. 

	Гана дорхноо ойлгож, дорхноо итгэсэн юм!

	— Яах вэ дээ. Болзсон охиноо алдаж, оронд нь сайн нөхөдтэй боллоо гэж Петр шийдэмгий хэлэв.

	— Их сайн байна! гэж эцэг нь сайшаав. 

	Гана хормогчоороо нүүрээ таглан уйлсаар л байлаа.

	— Чи юундаа уйл аа вэ, хүүхээ!? гэж ээж нь асуугаад Ганагийн нүүр лүү харав. 

	Ээж нь охиныхоо сэтгэлд юу болж байгааг үзэж мэдсэн юм шиг, ер бишийн эелдэг зөөлнөөр:

	— Гана, боль, тайвшир! Би хүүхнээ, чи найзаа алджээ. Гэвч аавын чинь хүү их том болсон юм. Бурхны ивээлээр бүгд сайжирна. Нэгэнт л өдөр богино болохоор бид яаравчлах ёстой. Нааш ир, миний хүү! Хүүхдүүдийн цайг бэлтгэе гэж хэлээд ахлагчийн гэргий охиныхоо гараас хөтөлж, гал тогооны өрөөнд оруулав.

	Энэ үед зарц эргэж ирээд Бартын садны залуу, Карла гурав Кдынь руу шөнө явсан, найман цагаас нааш ирэхгүй гэсэн болохыг нь мэдэгдэв.

	Энэ шинэ мэдээг сонсоод, Маркита эгштэл уйлав. Милота маш их ядралтайгаар Маркитаг шалсаар байгаад уйлахыг нь болиулав Тэд, найман цагийг чүү чаа гэж л хүлээв. Петр бүр ч угтаж гарав. Тэд Карлагүйгээр эргэж ирлээ гэж харгалзагч мэдэгдэв. Барта замын турши сахлаа илсээр л явсан боловч санаа нь нэг л тайван биш «би юунд ийм хэрэгт холбогдов?» гээд л байлаа. Барта Петрийг үзмэгцээ хувхай цайрав. Петр өөрөө Бартын дэргэд хүрч, Карлын тухай асуугаад тэдний гэрт нь юу болсныг ярив.

	— Петр! Чи миний сэтгэлд тээглэж байсан чулууг авч хаялаа! гэж Барта баярлан хэлж, сэтгэл нь амсхийсэн болохоор ахлагчтай уулзахаар яаравчлав.

	— За найз сайн уу? гэсэн дуу бүр хаалганы цаанаас сонстож байв.

	— Энэ одоо юун хачин юм болоод байна даа?.. Ер нь би энэ бүгдийг аль хэдийн... За одоо ч яах вэ... Карла, үгүй Карла гэвэл бүр ч ойртох юм уу, бүх тангаргаа бидэнд өргөсөн, Чамаас өршөөл гуйж байсан боловч цааш тэвчиж байж чадсангүй дээ. Маркита! Чи бүү уйл, харин Карелыг эрүүл энх эргэж ирээсэй гэж залбир! Тэр залуу Прага руу бүр явчихсан, бас өөрөө цэрэгт явна гэнэ билээ.

	Одоо юу ч өөрчилж үл болно гэдгийг Маркита ойлгож гашуудан уйлав.

	— Хүүе! Үүнийгээ орхи! Карел сүрхий зөв хийсэн юм биш үү? Найз түүний тухай зөвлөж ярьсан, үнэхээр ч тэр капрал гэдэг бага дарга болно шүү. Чи бүү санаагаа зовоо. Би хүүгээ хатуу сургасан, зэвсэг эзэмших гэдэг бол цэргийн албаны хамгийн хүнд ажил байдаг юм. Бас тэгээд... урьд шөнө чамтай салахын уулзалт хийхээр ирэхэд нь чи унтаж байсан. Тэр нь ч дээр болжээ. Тэргүй бол илүү нулимс гаргах байжээ. Харин Петр чи бол Бартын тухай бодох хэрэгтэй гэж тэр хэлсэн. Гана чамд үүнийг өгөөд хэлж байснаа бүү мартаарай гэсэн гэж Барта хэлээд хармаанаасаа :улаан алчуур гаргаж охинд өгөв. Алчуурт нь бүс, Ганагийн хуучин найз бүсгүйн бөгж хоёрыг боожээ.

	Гана эхэр татаж хүнгэнэн уйлав.

	— За одоо бурханд л залбирцгаая. Хэрэв бид хавар эрүүл саруул байдаг л юм бол Прагыг үзэцгээнэ. Одоо ажилдаа оръё гэж Милотын хэлэхэд, бүгд үгэнд нь орж өөр өөрийн байр луу явцгаав.

	Энэ явдлын тухай бүх тосгон даяар цуурайтахад, тосгоны эмс: «Манай энд нэг л юм болохгүй болж дээ гэдгийг бид эртнээс мэдэж байсан юм» гэцгээж байв.

	 


IX

	(Энэ үед гейтман гэдэг нэлээд дээд тушаалын дарга болсон), Гүн надпоручик хэдийгээр Маркитыг тэнэг гэж харааж байсан боловч Карелыг их сайхан хүлээж авав. Залуу, анхны үед уйтгарлаж, «нутаг орноо санаснаас» болж өвчин олж магад гэж айдаг байсан боловч, хатуу зориг шийдвэрээр тэр бүхнийг давж туулсан юм. Карел бол сурахдаа их оролдлоготой учраас удалгүй даргын байрлалд шилжин оров.

	Яг энэ үед цэргийн албаны хугацаа арван дөрвөн жил байснаа найман жил болон богиноссон байв. Энэ явдалд Карел ба Стражид байгаа түүний ойр дотнын хүмүүсээс илүү баярласан хүн байгаа ч гэж үү дээ! Гэвч энэ нь Ганад бас л их удаан хугацаа мэт санагдана. Милота, Маркита, Гана гурав ариун Янаар Прага руу явав. Карелыгаа урьдхаасаа мянга дахин илүү болчихсон гэж санасан Гана ганц л Карелыг харна. Зүрх нь үргэлж шимшрэн өвдөж байсан Маркита ч гэсэн цэргийн хувцсанд сайхан зохисон хүүгээ үзээд баясна. Хэрэв хагацалгүй, цэргийн албыг найман жил хаахгүй байсан л юм бол үнэхээр ч хөгжил, цэнгэлтэй байх байж дээ.:

	Карел! Бартыг магтан ярьж, Барта нь түүнд дуртай болохыг хэлж байсан нь үнэн юм гэдгийг Петр ойлгож мэдэв. Петр төдий л удаан бодолгүй тэр жилдээ хурим хийв. Карел амралтаар ирэхдээ аравтын дарга болсон байлаа. Энэ явдал Бартыг маш их баярлуулав. Хэдийгээр Барта нь Карлад дурлаж байсан боловч, Карел нь түүний сэтгэлд улам ч их зохицсон байжээ.

	Гурван жил өнгөрөв. Дөрөв дэх жилдээ Карел нь фельдоребель2 гэдэг дарга болов. Одоо Карел бол жинхэнэ дарга болсон бөгөөд нэгэнт л цэргийн албанд үнэлэгдсэн учраас офицер хүртэл дэвшиж болох байлаа. Гэтэл Карел төрсөн уулс ба Ганагаа тун их санасан учир генералын мундирийг ч гэсэн тосгоны тариачны өмсдөг муу даавуугаар солиход бүр бэлэн болсон байлаа.

	Карелын энэ байдал ч Ганад туссан бололтой. Ганын хамаг амьдрал нисэн одох адил алга болж, төрсөн нутгийн уулсын дундах охин алс Прагыг мөрөөдөн санаашрах нь тун бэрх.

	— Гэвч, үгүй! Ингэж үргэлжлүүлж болохгүй! Нэг нь энд, нөгөө нь тэнд уйтгарлах гэдэг юү вэ! Тэр хоёр, хамт байвал амар амгалан болно. Ээж ээ! Надад замд идэх юм бэлтгэж өгөөч, Ирка! Тэрэг буд! Маргааш би Прага руу явъя! Хэлэлцэх үг байна гэж Милота нэг өдөр хэлэв. 

	Зарц нь тэргийг зантай сайхан будав. 

	Ахлагчийн гэргий Гана хоёр бин хайрав. 

	Маргааш нь гэрийн эзэн Прага руу мордов.

	— Гана! Баярлан бүжиглээрэй! Бүгдийг нь нэг тийш болгочхоод ирлээ гэсээр л эцэг нь буцаж ирэв. Удалгүй Карел ч цэргийн албыг дуусгаад ирсэн шиг л ороод ирэв. 

	Карел ажилсаг гэрийн эзэн болж одоо болтол Ганатайгаа амар сайхан амьдарсаар л байна гэнэ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	- цахим номын санг өргөжүүлэх,

